
Монгол Улсын Их Хурлын 2015 оны хаврын ээлжит чуулганы Эдийн засгийн байнгын хорооны 4 дүгээр сарын 15-ны өдөр /Лхагва гараг/-ийн хуралдааны гар тэмдэглэл
Эдийн засгийн байнгын хорооны дарга, Улсын Их Хурлын гишүүн Ж.Батсуурь ирц, хэлэлцэх асуудлын дарааллыг танилцуулж, хуралдааныг даргалав.
Хуралдаанд ирвэл зохих 19 гишүүнээс 15 гишүүн ирж, 79.1 хувийн ирцтэйгээр 09 цаг 45 минутад Төрийн ордны “А” танхимд эхлэв. 
Чөлөөтэй: Ц.Даваасүрэн.
Өвчтэй: Н.Батбаяр 
Тасалсан: Х.Болорчулуун, Л.Энх-Амгалан.

Нэг. Санхүүгийн зохицуулах хорооны 2014 оны үйл ажиллагааны тайланг сонсох. 


Хэлэлцэж буй асуудалтай холбогдуулан Санхүүгийн зохицуулах хорооны дарга З.Нарантуяа, тус  Хорооны дэд дарга Х.Бум-Эрдэнэ,  Дэд дарга Э.Батболд,  Ажлын албаны дарга Ц.Энхбаяр, Хяналт, шалгалтын газрын орлогч дарга Т.Жамбаажамц, Бичил, санхүүгийн зохицуулалтын газрын дарга Н.Оюунчимэг,  Үнэт цаасны зохицуулалтын  газрын дарга Т.Гандулам, Үйл ажиллагааны газрын дарга П.Алтан-Од, Даатгалын зохицуулалтын газрын Даатгалын зах зээлийн зохицуулалтын хэлтсийн дарга Б.Жавхлант нар оролцов.


Хуралдаанд Улсын Их Хурлын Тамгын газрын Хяналт үнэлгээний хэлтсийн дарга Л.Энхтуяа, Эдийн засгийн байнгын хорооны ажлын албаны ахлах зөвлөх Ж.Батсайхан, мөн ажлын албаны референт Д.Цэцэгмаа, Хяналт үнэлгээний хэлтсийн зөвлөх А.Батсайхан,  референт Ж.Отгонсувд нар байлцав.


Санхүүгийн зохицуулах хорооны 2014 оны үйл ажиллагааны тайланг Санхүүгийн зохицуулах хорооны дарга З.Нарантуяа, Байнгын хорооноос байгуулагдсан ажлын хэсгээс  гаргасан санал, дүгнэлтийг Улсын Их Хурлын гишүүн Ц.Баярсайхан нар танилцуулав.


Тайлан болон санал, дүгнэлттэй холбогдуулан Улсын Их Хурлын гишүүн  Б.Гарамгайбаатар, Ө.Энхтүвшин, Ц.Нямдорж, С.Дэмбэрэл нарын тавьсан асуултад Байнгын хорооны дарга, Улсын Их Хурлын гишүүн Ж.Батсуурь, Улсын Их Хурлын Эдийн засгийн байнгын хорооны ажлын албаны ахлах зөвлөх Ж.Батсайхан, Санхүүгийн зохицуулах хорооны дарга З.Нарантуяа нар хариулж, тайлбар хийв. 


Санхүүгийн зохицуулах хорооны 2014 оны үйл ажиллагааны тайланг хэлэлцсэнтэй холбогдуулан Эдийн засгийн байнгын хорооноос гарах тогтоолын төсөлтэй холбогдуулан Улсын Их Хурлын гишүүн С.Дэмбэрэл, Б.Гарамгайбаатар,  Д.Ганхуяг, Д.Бат-Эрдэнэ, Г.Батхүү, Ц.Нямдорж нар санал хэлэв.


Байнгын хорооноос байгуулагдсан ажлын хэсэг дээрх гишүүдийн гаргасан саналуудыг тусган Байнгын хорооны тогтоолын төслийг дараагийн Байнгын хорооны хуралдаанаар танилцуулахаар тогтов. 


Уг асуудлыг 11 цаг 13 минутад хэлэлцэж дуусав. 

Хоёр. Үндэсний статистикийн хорооны 2014 оны үйл ажиллагааны тайланг сонсох. 


Хэлэлцэж буй асуудалтай холбогдуулан Үндэсний статистикийн хорооны дарга С.Мэндсайхан, мөн Хорооны дэд дарга Р.Содхүү, Төрийн захиргаа, удирдлагын газрын дарга Т.Гантөмөр, Нэгдсэн бодлого, хамтын ажиллагааны газрын дарга Б.Бадамцэцэг, Бүртгэл, тооллого, мэдээллийн газрын дарга Б.Ганбат,   Макро эдийн засгийн статистикийн газрын дарга Эрдэнэсан, Хүн ам, нийгмийн статистикийн газрын дарга Д.Оюунчимэг нар оролцов.


Хуралдаанд Улсын Их Хурлын Тамгын газрын Хяналт үнэлгээний хэлтсийн дарга Л.Энхтуяа, Эдийн засгийн байнгын хорооны ажлын албаны ахлах зөвлөх Ж.Батсайхан, мөн ажлын албаны референт Д.Цэцэгмаа, Хяналт үнэлгээний хэлтсийн зөвлөх А.Батсайхан,  референт Ж.Отгонсувд нар байлцав. 


Үндэсний статистикийн хорооны 2014 оны үйл ажиллагааны тайланг  Үндэсний статистикийн хорооны дарга С.Мэндсайхан, Байнгын хорооноос байгуулагдсан ажлын хэсгээс гаргасан санал, дүгнэлтийг Улсын Их Хурлын гишүүн Ц.Баярсайхан нар танилцуулав.

Тайлан болон санал, дүгнэлттэй холбогдуулан Улсын Их Хурлын гишүүн  Б.Гарамгайбаатар, Ц.Нямдорж, А.Тлейхан нарын тавьсан асуултад Үндэсний статистикийн хорооны дарга С.Мэндсайхан хариулж, тайлбар хийв. 


Үндэсний статистикийн хорооны 2014 оны үйл ажиллагааны тайланг хэлэлцсэнтэй холбогдуулан Эдийн засгийн байнгын хорооноос гарах тогтоолын төслийг Байнгын хорооны дарга, Улсын Их Хурлын гишүүн Ж.Батсуурь танилцуулав.


Тогтоолын төсөлтэй холбогдуулан Улсын Их Хурлын гишүүн  Ө.Энхтүвшин, Ц.Нямдорж, С.Одонтуяа, А.Тлейхан нар санал хэлэв.


Байнгын хорооноос байгуулагдсан ажлын хэсэг дээрх гишүүдийн гаргасан саналуудыг тусган Байнгын хорооны тогтоолын төслийг дараагийн Байнгын хорооны хуралдаанаар танилцуулахаар тогтов. 


Уг асуудлыг 11 цаг 50 минутад хэлэлцэж дуусав. 


Гурав. Ажлын хэсэг байгуулах тухай Байнгын хорооны тогтоолын төсөл

Хуралдаанд Улсын Их Хурлын Эдийн засгийн байнгын хорооны ажлын албаны ахлах зөвлөх Ж.Батсайхан, референт Д.Цэцэгмаа нар байлцав. 


Байнгын хорооны дарга, Улсын Их Хурлын гишүүн Ж.Батсуурь Хотыг дахин хөгжүүлэх тухай болон холбогдох бусад хуулийн төслүүдийг Улсын Их Хурлын чуулганы хуралдаанаар хэлэлцүүлэх бэлтгэл хангах, Байнгын хорооны санал, дүгнэлтийн төсөл боловсруулах үүрэг бүхий ажлын хэсэг байгуулах тухай  Байнгын хорооны тогтоолын төслийг танилцуулав.


Ажлын хэсгийн ахлагчаар Улсын Их Хурлын гишүүн Г.Батхүү ажиллахаар тогтов. 


Хуралдаан 2 цаг 15 минут үргэлжилж, 12.00 цагт өндөрлөв. 

Тэмдэглэлтэй танилцсан: 

ЭДИЙН ЗАСГИЙН БАЙНГЫН 

ХОРООНЫ ДАРГА 





Ж.БАТСУУРЬ
Тэмдэглэл хөтөлсөн: 
ПРОТОКОЛЫН АЛБАНЫ

ШИНЖЭЭЧ







Д.ЦЭНДСҮРЭН
МОНГОЛ УЛСЫН ИХ ХУРЛЫН 

2015 ОНЫ ХАВРЫН ЭЭЛЖИТ ЧУУЛГАНЫ 

ЭДИЙН ЗАСГИЙН БАЙНГЫН ХОРООНЫ 4 ДҮГЭЭР САРЫН 

15-НЫ ӨДӨР /ЛХАГВА ГАРАГ/-ИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ


Ж.Батсуурь: Та бүгдийн энэ өглөөний амар амгаланг айлтгая. Эдийн засгийн байнгын хорооны гишүүдийн ирц 52.6 хувьтай байгаа учраас хуралдааныг нээе.


Хуралдаанаар хэлэлцэх асуудлыг та бүхэнд танилцуулъя. Нэгдүгээрт, Санхүүгийн зохицуулах хорооны 2014 оны үйл ажиллагааны тайлан. Хоёрдугаарт,  Үндэсний статистикийн  хорооны 2014 оны үйл ажиллагааны тайлан. Гуравдугаарт, Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлт. Бусад  гэсэн асуудлын хүрээнд Ажлын хэсгийн ахлагчийг чөлөөлж, томилох гэсэн асуудал байгаа.


Хэлэлцэх асуудалтай холбогдуулан  саналтай гишүүд байна уу? Дэмбэрэл гишүүн саналаа хэлье.


Та өчигдрийн хурлын талаарх мэдээллээ бусад асуудлын хүрээнд мэдээлэл хийж болно. Манай Жижиг, дунд үйлдвэрлэлийн хөгжлийн дэд хорооны  даргаас товч мэдээлэл бусад асуудалтай холбогдуулж  хийнэ. Товч мэдээлэл юм байна. Ингээд өөр саналгүй бол хэлэлцэх асуудлаа батлах уу? Хэлэлцэх асуудлаа баталлаа.


Санхүүгийн зохицуулах хорооны 2014 оны үйл ажиллагааны тайланг сонсоно.


Тайлантай холбогдуулж ажлын хэсэг байгуулагдсан. Ажлын хэсэг хуралдаж тайлантай холбогдуулж дүгнэлт гаргасан байгаа.


Санхүүгийн зохицуулах хорооны дарга Нарантуяаг урьж байна.


З.Нарантуяа: Та бүхний энэ өглөөний амгаланг айлтгая. Санхүүгийн зохицуулах хорооны  2014 оны үйл ажиллагааны тайланг хэлэлцүүлэхээр өнөөдөр бид бэлдээд байна. 


Тайлангаа  5 чиглэлээр тавья гэж бэлдсэн. Хууль, эрх зүйн чиглэлээр юу хийв? Хяналт, шалгалт, хууль тогтоомжийн хэрэгжилтийг хангуулах талаар ямар ажил хийв?  Зохицуулалтын үйлчилгээний салбарууд дээр гарсан ямар ахиц дэвшил байв? Үүнийг тодорхой дурдаад танилцуулъя. Тэгээд сургалт, сурталчилгаа буюу иргэдийн  санхүүгийн боловсролыг дээшлүүлэх чиглэлээр юу хийв гэдэг энэ чиглэлүүдээр яриад, эцэст нь 2015 онд хэрэгжүүлэхээр төлөвлөж байгаа ажлууд, үүнтэйгээ холбоотой өнөөдөр хийгдэж байгаа гол гол ямар ажлууд байна вэ гэдгийг товч ярья гэж бэлдлээ.


Санхүүгийн зохицуулах хороо эрх зүйн чиглэлээр 5 хууль дээр ажилласан байна. Компанийн хууль, Малын индексжүүлсэн даатгалын тухай хууль, Эрүүгийн хууль, Хохирлыг эргэн төлөх нөхцөлөөр барагдуулах тухай хууль гээд. Энэ дээр хамгийн гол зүйл нь Малын индексжүүлсэн даатгалын тухай хууль байсан. Энэ хууль дээр малын индексжүүлсэн даатгалын үйл ажиллагааг хянах эрх нь энэ хуулиар Санхүүгийн зохицуулах хороон дээр ирсэн. Ийм учраас бид нар энэ компани байгуулагдаад явахад  цаашдаа үйл ажиллагааг нь эрсдэлгүйгээр зохицуулах ажлаа хийж эхлэх хэрэгтэй болж байгаа.


Өнгөрсөн онд хөдөө аж ахуйн давхар даатгалын компани байгуулах зөвшөөрлийг олгосон. Энэ компани төсөв дээр  15 тэрбум төгрөгийг өөрийн дүрмийн сангийн хөрөнгөд зарцуулна гэж тусгасан. Гэхдээ одоогоор яг үйл ажиллагаа нь эхлээгүй ийм байгаа. 


Дараа нь салбарын хууль тогтоомжуудтай нийцүүлээд дотоод дүрэм, журмуудаа нэлээн их боловсронгуй болгох, шинээр гаргаж ажлууд хийгдсэн байна.  2014 онд батлагдсан Үнэт цаасны зах зээлийн тухай хууль, Компанийн хууль, Хөрөнгө оруулалтын сангийн тухай хуулиуд гээд олон хуулиудтай нийцүүлж гаргах, дотооддоо мөрдүүлэх маш олон журмуудыг хийх ёстой байсан. Ингээд шинээр гаргасан дүрэм, журмуудын мэдээлэл слайд дээр харагдаж байна.


Хяналт, шалгалт, хууль тогтоомжийн талаар Санхүүгийн зохицуулах хорооны гол үндсэн үүрэг нь  өөрийнхөө зохицуулалтад байж байгаа байгууллагуудын хяналтыг хийдэг. Өнөөдрийн байдлаар 1180 орчим зохицуулалттай этгээдүүд байна. Энэ зохицуулалттай этгээдүүдийг ерөнхийд нь авч үзэх юм бол хоршоод  200 байна. Банк бус байгууллагуудын тоо  маш их өссөн. Эд нар  400 орчим байна. Даатгалын компани, даатгалын зуучлагч  нар  700 орчим байна.


Ингээд хяналт, шалгалтаар эхлээд үнэт цаасны салбар дээр ямар хяналт, шалгалт хэрэгжүүлсэн талаар тодорхой мэдээллийг слайд дээр харуулж байна. Газар дээрх хяналт, шалгалтыг  32 хувьцаат компанид,  мэргэжлийн оролцогч 23 компани дээр хяналт, шалгалтыг хийсэн байна. Гол нь энэ хууль тогтоомжоор хүлээсэн үүргийн хэрэгжилтийг хангуулахдаа бирж дээр хувьцаа нь арилжаалагддаг, бүртгэлтэй байдаг компаниудыг хамруулж, энэ компаниуд дээр компанийн засаглал буюу шинэ батлагдсан Компанийн хуулийн хэрэгжилт хэр байна вэ гэдэг дээр хяналтаа тавьсан байгаа. 


Ингээд  харахад  хувьцаат компанийн 186 нь яг хууль, журмаар хүлээсэн үүргээ 60-83  хувийн хооронд хэрэгжүүлсэн байна. Хувьцаа эзэмшигчид нь хурлаа тогтмол хийдэггүй, хурлынхаа мэдээллийг сайн ирүүлдэггүй байна. Санхүүгийн тайлангаа ирүүлсэн компани  83 байх жишээтэй. Дүрмээ баталсан компани 60 гаруй хувийг эзэлж байна. ТУЗ-ийн хараат бус  гишүүдийн оролцоо  70 гаруй хувьтай байна. 


Тэгэхээр энэ дээр юу харагдаж байна вэ гэхээр, ер нь бүртгэлтэй  303 компани байдаг Санхүүгийн зохицуулах хороон дээр. Энэ дээрээс яг Хөрөнгийн бирж дээр бүртгэлтэй компаниуд нь 261. Энэ компаниудын санхүүгийн тайлан, ноогдол ашгийг тарааж байгаа байдал, өөрсдөө ipo хийх хүсэл сонирхол нь хэр байна вэ гэдэг тоог энэ дээр харахад, ер нь санхүүгийн тайлангаа хугацаандаа ирүүлдэг компаниудын тоо өнгөрсөн 2013 оныхтой харьцуулахад буурсан байна.  204 ирүүлж байсан бол  196 ирүүлсэн байна. Ноогдол ашиг тарааж байсан компаниуд нь бас буурсан.  30 компани  2013 онд ноогдол ашиг тарааж байсан бол энэ жил 27 тараасан. Харин тарааж байгаа ноогдол ашгийнхаа дүнгийн хэмжээнд бол өссөн байна.  11.4 тэрбумын ногдол ашиг тарааж байсан бол  энэ жил 52.2 тэрбум төгрөгийн ногдол ашиг тараасан байгаа. Энэ бол нэлээн том өссөн дүн юм шиг боловч ноогдол ашиг тараасан төрийн өмчийн  4 компани,  түүнээс 1 жижиг Таван толгой л 40 тэрбумыг тараахад энэ том дүн харагдаж байгаа.


Даатгалын салбар дээр газар дээр нь хяналт, шалгалт хийсэн байдлыг энд харуулж байна. Мэргэжлийн даатгалын  17 компани байгаа. Үүнээс 7 дээр нь газар дээрх шалгалт хийсэн байна. Хохирол үнэлдэг компаниуд байдаг.  6 дээр нь хийсэн байна. Даатгалын зуучлалын компаниуд дээр хийж байгаа. Мөн энэ даатгалын компаниудын үйл ажиллагаанд аудит хийж байгаа компаниуд гэж бас энэ Санхүүгийн зохицуулах хорооноос зөвшөөрөл авч хийдэг ийм компаниуд байдаг. Ер нь энэ газар дээрх хяналт, шалгалтуудыг харахад нийт зохицуулагдаж байгаа этгээдийнхээ  10 хувьд хүрч чадахгүй байгаа. Яагаад гэхээр шууд газар дээр нь хяналт, шалгалт хийхэд цаг бөгөөд хүн хүчний хувьд  Санхүүгийн зохицуулах хорооны хувьд дутмаг учраас цаашдаа хяналт, шалгалтын арга хэлбэрээ бид нар өөрчлөхгүй болохгүй нь ээ гэдэг дүр зураг харагдаж байгаа юм.


Бичил, санхүүгийн хувьд дараагийн слайд дээр газар дээрх хийсэн шалгалтын дүн мэдээ байна. 


Ер нь З гол зах зээл  манай энэ байгууллагын зохицуулалтад байдаг. Тэгээд З гол зах зээл дээрээ гарсан гол гол өөрчлөлтүүдээ товч мэдээлье.


Ер нь үнэт цаасны зах зээл дээр зах зээлийн үнэлгээ ч буурсан. Арилжааны тоо хэмжээ, мөнгөн дүн ч буурч байгаа, хөрвөх чадвар ч буурч байгаа гэдэг нь энэ слайдаар харагдаж байгаа.  2015 оны  1 дүгээр улирлын байдлаар энэ тоо бас буурсан үзүүлэлттэй байгаа. Зах зээлийн үнэлгээ, арилжааны хэмжээ буурч байгаа, хөрвөх чадвар буурч байгаа  шалтгаан нь эдийн засгийн өсөлт буурч байгаатай холбоотойгоос гадна  ерөнхийдөө манай зах зээлийн багтаамж энэ зах зээл рүү орж ирэх гэсэн хүмүүсийг татах тийм таатай эдийн засгийн хөшүүрэг, арга хэмжээнүүд дутмаг байгаагаас болж байна уу гэсэн дүгнэлтийг хийж байгаа.


Энэ зах дээр өнөөдөр ганц арилжаалагдаж байгаа зүйл бол Засгийн газрын бонд байгаа. Засгийн газрын бондын хэмжээг энд харуулж байна.  Нийтдээ 2.9 их наяд төгрөгийн Засгийн газрын бонд гаргасан. Үүнээс яг Хөрөнгийн биржээр дамжиж хийгдсэн арилжаа нь 140 орчим тэрбум төгрөгийн арилжаа хийгдсэн байгаа. Тэгэхээр энэ арилжааг уг нь Засгийн  газрын тогтоол гарахдаа болж өгвөл энэ бондыг хөрөнгийн захаар, биржээр арилжиж энэ захаа дэмжье гэсэн ийм зорилготой байсан. Харамсалтай нь өнөөдрийн байдлаар 6 орчим хувийн арилжаа л энэ захаар хийгдэж байна. Тэгээд цаашдаа бид нар энэ зах дээр бондын арилжааг нэмэгдүүлэх талаар Сангийн яам, Засгийн газартайгаа нэлээн ярьж ажиллаж байгаа.


Энэ зах дээр гарч ирж, идэвхтэй арилжаалагдах, хөрөнгөөр баталгаажсан үнэт цаас гэдэг сайн бүтээгдэхүүн гарч ирсэн гэж бодож байгаа. Энэ нь Монголын Ипотекийн корпораци дээр байж байгаа арилжааны банкуудын моргейжийн барьцаалагдсан зээл байгаа. Үүнийг ингээд хараад үзэхэд 881.5 тэрбум төгрөгийн моргейжийн зээлээр баталгаажсан үнэт цаас бүртгэгдсэн байж байгаа боловч яг банкуудын моргейжийн зээлийн хүү нь өөрөө ихэнх нь хувь нь буюу  71.9 хувь нь зөвхөн  8 хувийн орон сууцны зээл байгаа. Тийм учраас энэ бол өөрөө бирж дээр арилжаалагдахад ашиггүй ийм  бүтээгдэхүүн болж байгаа. Цаана нь банкууд дээр байж байгаа сул чөлөөтэй эх үүсвэр буюу сул чөлөөтэй өөрсдийнх нь эх үүсвэрээр олгогдож байгаа моргейжийн зээл бол 1 их наяд хүрэхгүй, 700 гаруй тэрбум төгрөгийн эх үүсвэрийн зээл энэ зах дээр гарах бодит боломж харагдаж байгаа.


Мэргэжлийн оролцогчдын тоо хэмжээний хувьд нэлээн өссөн. Өнгөрсөн онд Үнэт цаасны зах зээлийн тухай хууль шинээр гараад, энэ зах зээл дээр ямар мэргэжлийн оролцогч нар байх ёстой вэ гэдгийг хуульчилж өгсөн. Үүнээс хойш хөрөнгө оруулалтын сан бол байгуулагдаагүй байна. Хөрөнгө оруулалтын менежментийн компани бол З ороод ирсэн байгаа. Хөрөнгө оруулалтын зөвлөхийн компаниудын тоо өсөж байна. Андеррайтерууд бол ерөнхийдөө тогтвортой байгаа. Харин  брокер, дилерийн компаниудын тоо эсрэгээрээ буурч байгаа. Яг цэвэр үнэт цаасны компаниуд яагаад буураад байна вэ гэдэг ийм тоо харагдаж байгаа. 


Нийт үнэт цаасны компаниуд манай энэ зах зээлийн гол оролцогч нар. Энэ дотор  69 үнэт цаасны компани байгаа боловч  энэ  69 компанийн зөвхөн  10 компани нь нийт зах зээлийнхээ  89 хувийг нь бүрдүүлж байгаа буюу  20-иос дээш хувь эзэлж байгаа чадалтай брокерын пүүс 2 байна.  Энэ жижиг санхүүгийн компаниудыг яаж дэмжих вэ гэдэг асуудал тулгарч байгаа нь харагдаж байна. 


Данс эзэмшигчдийн тоо яг хэвээрээ байгаа. Нийт манай Монгол Улсын  781 иргэн, гадаадын 1768 иргэн данс нээчихсэн байж байдаг. Төлбөр тооцоо, төвлөрсөн  хадгаламжийн төв дээр  дансууд нь байгаа. Тэгэхдээ энэ данс эзэмшсэн хүн болгон арилжаанд оролцдоггүй, зөвхөн  10 мянга орчим хүн л арилжаанд оролцдог байгаа. 


Манай Зохицуулалтын байгууллагын бас нэг зохицуулалтад байдаг өөр институт нь Хөдөө аж ахуйн бирж байгаа. Хөдөө аж ахуйн биржийн хувьд бол арилжаа нэлээн идэвхтэй. Энэ онд  554 тэрбум төгрөгийн арилжаа хийгдсэн байж байгаа. Хөдөө аж ахуйн бирж дээр анхаарах зүйл байгаа. Биржийн арилжаа маань онлайнаар нэг их сайн явагдаж чадаагүй байгаа. Зөвхөн ченжийн гэдэг шиг түрүүний хөдөөгөөс авчирсан ноолуураа агуулахад хийж байгаад, агуулахаасаа бирж дээр зардаг жаахан дүр эсгэсэн маягийн хэлцэл тэнд явж байгаа. Бодит зах зээлийн ханш тогтоогдож байна уу? Үгүй юу гэдэг дээр эргэж харах ёстой юм байна. Энэ дээр бид нар Яамтай нь хамтарч өөр арга хэмжээнүүдийг авахаар төлөвлөсөн юм байна. 


Зээлийн батлан даалтын сангийн үйл ажиллагааны хяналтыг бас хэрэгжүүлдэг. Өнөөдрийн байдлаар энэ Зээлийн батлан даалтын сан дээр  18.4 тэрбум төгрөгийн батлан даалтыг гаргаад байгаа. Уг нь бол энэ сан  100 хүртэлх тэрбум төгрөгийн батлан даалтыг гаргах эрхтэй.  Тэгээд энэ батлан даалтын сангийн үйл ажиллагаанд он гараад хяналт, шалгалт хийсэн. Нэлээн анхаарах хэрэгтэй байгууллага болчихсон байгаа. Тэгээд Сангийн яам, Аж, үйлдвэрийн яам уруу энэ байгууллагын талаар анхаарч ажиллаач ээ гээд шалгалтын дүнг хүргэчихсэн байгаа.


Энэ үнэт цаасны зах зээл дээр онцлох үйл явдал бол Үнэт цаасны зах зээлийн тухай хуулийг батлаад, энэ хууль маань олон улсын стандартад хангагдсан нэлээн сайн хууль болсон гэж үзээд Үнэт цаасны хороодын олон улсын байгууллагын гишүүнээр нэгдэж орсон. Энд орсноор энэ олон байгууллагуудтай мэдээллээ солилцох, харилцан арга технологио судлах ийм сайн боломж олдсон нь  нэлээн онцлох арга хэмжээ гэж үзэж байгаа юм.


Хоёрдугаарт нь,  Японы санхүүгийн үйлчилгээний хороо болон Японы олон улсын хамтын ажиллагааны байгууллагатай нь хамтраад энэ үнэт цаасны зах зээлийн чадавхыг бэхжүүлэх З жилийн төсөл хэрэгжүүлэхээр эхлэлийг нь тавьсан.  Энэ хоёр үйл ажиллагаа бол манай үнэт цаасны зах зээл гарсан томоохон арга хэмжээ гэж үзсэн байна.


Дараагийн даатгалын талаар, даатгалын салбар дээр ямар ахиц дэвшил гарав? Тоо мэдээ нь ямар байна вэ гэхээр, нийтдээ даатгалын салбарын үндсэн үзүүлэлтүүд бол харьцангуй өссөн байгаа, сайн үзүүлэлтүүд байна. Активын хэмжээний хувьд 20 хувиар өссөн, энэ даатгалын  компаниудын хурааж авч байгаа хураамжийн орлогын хэмжээ  15.8 хувиар өссөн байгаа. Даатгалын компаниуд бас эргээд нөхөн төлбөрөө хэр хэмжээгээр өгч байна вэ гэхээр, энэ нөхөн төлбөрийн хэмжээ  19 хувь орчим болсон байгаа. Нөөцийн сангуудын хэмжээ ч гэсэн өндөр гарсан байгаа. 


Энэ салбарт оролцогчдын тоо бас нэмэгдэж байна. Нийтдээ  100 гаруй оролцогч нэмээд гараад ирсэн байгаа. Дээр нь бид нар хөдөө аж ахуйн давхар даатгалын компани үйл ажиллагаагаа явуулаад  эхэлбэл, зөвшөөрөл авчихсан компани энд даатгагчдын тоо бас нэмэгдэнэ. Мөн сая  Улсын Их Хурлын 2015 оны 41 дүгээр тогтоолоор үндэсний давхар даатгалын компани байгуулъя гэдэг энэ шийдвэрийг эдийн засгийг хүндрэлээс гарах арга хэмжээний хөтөлбөрт оруулчихсан судлаад явж байгаа.


Даатгалын салбарын статистик үзүүлэлтүүд гээд энд нийт даатгалын хураамж, тэгээд нөөцийн сангийн харьцаа хангалттай байна уу гэдэг энэ тоог харуулж байгаа. Энэ бас тийм хангалттай бид нар мэдээллийн хомсдолоос болоод хангалттай  эрсдэл үнэлэх тоонуудаа гаргаж авч чадахгүй байгаа. Нийт даатгалын компаниуд ойролцоогоор 42 их наяд төгрөгийн  ийм гэрээнүүд ирээдүйд  хүлээж болзошгүй үүрэгтэй мөртлөөсөө үүнээсээ зөвхөн 0.36 хувийг л хааж чадах хэмжээний нөөцийн сантай байгаа. Энэ бол өөрөө даатгалын компаниуд дээр цаашдаа бас анхаарах асуудал яах аргагүй мөн байна гэдэг нь харагдаж байгаа юм.


Даатгалын салбарыг дэмжсэн нэг том арга хэмжээ нь албан журмын даатгал байсан. Жолоочийн даатгал. Хамгийн гол нь тээврийн хэрэгслийн энэ даатгалд  хамрагдсан  хувь хэмжээ нэлээн өссөн байгаа. Энд нөхөн төлбөрийн тоо  ч өмнө  19.2 тэрбум төгрөгийн нөхөн төлбөр өгч байсан бол энэ жил  23 тэрбум төгрөгийн нөхөн төлбөр өгсөн байгаа.  Ингээд энэ салбарт хийгдсэн гол гол ажлууд бол Малын индексжүүлсэн даатгалын энэ хуулийн орчныг сайжруулах талаар  хуулиндаа  орууллаа. Бас Хүртээмжтэй даатгал гэдэг олон улсын форумыг зохион байгуулсан. Ингээд хадгаламж зээлийн хоршоодын даатгалын төлөөлөгчөөр ажиллаж байгаа хүмүүсийн эрх зүйн орчныг бүрдүүлсэн гээд онцлох гол ажлуудаа тайландаа тусгасан байна.


Дараагийн салбар бичил санхүүгийн зах зээл дээр ямар өөрчлөлтүүд гарав гэхээр бас өсөлттэй байгаа. 2013 онтой харьцуулах юм бол энэ салбар дахь активын хэмжээ бол өссөн.  450 тэрбум төгрөг байсан бол  588 тэрбум болсон. Банк бус санхүүгийн байгууллагуудын тоо хэмжээ 381 байсан бол 508 болсон. Хадгаламж зээлийн хоршоодын тоо 73 байсан бол 80 болсон. Нийт зээлийн үлдэгдэл нь ч гэсэн бас нэлээн өссөн байна. 


Чанаргүй зээлийн хувьд харин 2 хувиар өссөн байгаа. Тэгээд энэ дээрээ нэлээн анхаарах хэрэгтэйг харуулж байгаа. Энэ салбарт оролцогч байгууллагуудын болон энд ажиллаж байгаа хүмүүс, хамрагсдын тоо бас өсөлттэй харагдаж байгаа. Энэ графикаар өсөлтийг нь харуулсан байгаа. Олгосон зээлийн хэмжээ үүний хувьд бас өссөн ийм дүр зураг харагдаж байгаа. Хамгийн гол нь энэ салбар дээр хүүгийн асуудал байгаа. Арилжааны банкуудын зээлийн дундаж хүүтэй  харьцуулах юм бол банк бус санхүүгийн байгууллагуудын олгож байгаа зээлийн хүү өндөр байгаа. Тийм учраас нийт зах зээл дээр хүүгийн бууралтад энэ банк бус санхүүгийн байгууллагууд ямар үүрэгтэй оролцох вэ гэдэг дээр бодох хэрэгтэй болж байгаа. Тэгээд бид нарын төлөвлөж байгаа ажил энэ талаар байгаа. Би  2015 онд хийх гэж байгаа ажлыг ярихдаа энэ талаар ярих болно.


Хамгийн гол бас нэг ажил бол  иргэдийн санхүүгийн  боловсролыг дээшлүүлэх чиглэлээр хийгддэг ажил байдаг. Тэгээд нийт иргэд маань банкны үйлчилгээг илүү сайн мэддэг.  Яг энэ санхүү, үнэт цаас, хөрөнгийн зах зээлийн үйлчилгээг яаж авах вэ гэдэг энэ тал дээр сайн мэдлэг, мэдээлэл нь хомс байдаг. Тийм учраас Азийн хөгжлийн банктай хамтарч хэрэгжүүлж байгаа төслүүдийн хүрээнд  “Саятан болох дамжаа” гээд олон ангит уран сайхны кино хийлгэсэн байгаа. Энэ нь гарч байгаа, та бүхэн үзсэн байх аа.  Мөн баримтат кино нэвтрүүлэг гээд давхардсан тоогоор нэлээн олон удаагийн хэвлэлийн мэдээллүүд хийсэн байна. Хэлэлцүүлгүүд хийсэн, гарын авлага, брошюр, танин мэдэх, тайлбар томьёо гээд олон зүйлүүдийг  хийсэн  байгаа нь энэ слайд дээр харагдаж байна.


Тайланд  бас урьд өмнөх тайлангуудын загвараар Улсын Их Хурал, Засгийн газраас ирүүлсэн тогтоол, шийдвэрүүдийнхээ биелэлтийг гаргадаг.  Нийт гаргасан тайланд тусгаснаар бол биелэлтээ 91 хувьтай байна гэж үзсэн байна.


 Хийсэн ажлын талаарх танилцуулга маань ингээд дуусаж байгаа. Тэгээд 2015 онд хэрэгжүүлэхээр төлөвлөж байгаа гол ажлууд юу вэ гэдэг дээр товчхон дурдаад явъя.


Энэ тайланг хэвлэгдэх үед Санхүүгийн зохицуулах хорооны шинэ удирдлагууд очоод ажилтайгаа бүр их сайн гүнзгий танилцаж арай амжаагүй байсан. Тэгээд бид нар нэлээн ерөнхий ийм ажлыг хийхээр явуулчихсан байгаа. Энэ дээр нэмээд өнгөрсөн З сарын хугацаанд салбарынхаа байдал дээр нэлээн анализ дүгнэлт хийгээд бид нар хэд хэдэн чиглэлээр анхаарч ажиллах хэрэгтэй байна гэсэн ийм чиглэлүүдээ гаргачихсан байгаа. 


Түүний талаар, яг өнөөдрийн байдлаар бид нар юун дээр чиглүүлж ажиллаж байна вэ гэдэг талаар би ярья. Үнэт цаасны салбарын дэд бүтцийн асуудлууд дээр бид нар гол анхаарлаа төвлөрүүлж ажиллаж байна.


Дэд бүтцийн чиглэл гэхээр нэгдүгээрт, Биржийн асуудлыг зохицуулж, биржийн үйл ажиллагааг хэвийн болгох тал дээр нэлээн анхаарч байна. Анхдагч зах зээлийн арилжааны горим байдаггүй, оролцогч хоорондын холболт байдаггүй, төлбөрийг өөрөө гүйцэтгэх боломжгүй ийм систем авчихсан байгаа. Тэгээд энэ системээ хөрвүүлж хийнэ гэхээр нэмэлт өртөг, хөрвүүлэлтийн зардал их өндөр байдаг. Яг өөрийн дотоодын энэ системийг хөгжүүлдэг мэргэжлийн боловсон хүчин байхгүй, сайн бэлтгэгдээгүй байгаа. Ийм учраас үүнийг ойрын үед Засгийн газар, Сангийн яам, Биржийн ТУЗ хамтарч шийдэх ажлыг хийх ёстой гэдэг дээр бид нар нэлээн санаачилгатай энэ байгууллагуудын дунд зохицуулагч болж ажиллаж байна.


Хоёрдугаарт нь, Санхүүгийн зохицуулах хороо, Бирж хоёрын зарим үйл ажиллагаанууд их давхардаж байгаа. Энэ нь өөрөө үнэт цаас оролцогч нарт буюу зах зээл дээр орж байгаа хүмүүст нэлээн хүндрэлтэй байдаг. Тэгэхээр үүнийг арилгах ажлуудыг нь үе шаттай авч хэрэгжүүлж байна.


Ер нь бирж дээрх үйл ажиллагааны хэлцлүүд өөрөө гүйлгээ найдвартай хийж байна уу гэдгийг хянадаг клирингийн байгууллагыг яаралтай салгаж гаргах хэрэгтэй байгаа. Үнэт цаасны төлбөр тооцоо, төвлөрсөн хадгаламжийн төвөөс тооцооны үйл ажиллагааг нь салгах чиглэлээр Засгийн газар  2013 онд 292 дугаар тогтоол гаргасан. Тэгэхдээ одоо хүртэл энэ шийдэгдээгүй явж байгаад бид нар өнгөрсөн З сарын хугацаанд нэлээн хөөцөлдөж ажилласан. Өчигдөр Засгийн газрын хуралдаанаар шийдэгдэж байна. 


Өнөөдрийн манай бүтэц ямархуу хэлбэртэй байгаа вэ гэхээр 1 биржид зориулагдсан ийм бүтэц байгаа. Дээр нь энэ бирж рүү арилжааны банкууд кастодионы болон  төлбөр тооцооны мөн хөрөнгийн брокер, дилерийн санхүүгийн энэ үйл ажиллагаануудад ороод ирэхээр нэгдсэн хяналт тавих боломжгүй байгаа ийм бүтэц байгаа. Тэгэхээр бид нар энэ бүтцийг цаашдаа нэлээн хөгжсөн зах зээлийн байх ёстой  энэ бүтцийн хэмжээнд оруулах тал дээр анхаарч ажиллаж байгаа. Бүтцээ тэгээд нэг иймэрхүү болно гэж төсөөлөөд энэ зургийг үзүүлж байгаа.  Бирж бол хэдэн ч бирж байж болно. Одоо яригдаж байгаа хөрөнгийн бирж, дараа нь яригдаж байгаа уул уурхайн биржүүд ороод ирлээ гэхэд биржийн бус арилжаа ч гэсэн байлаа гэхэд энэ бүгдэд үйлчилдэг жижиг хөрөнгө оруулагч нарт үйлчилдэг Төлбөр тооцооны төвлөрсөн хадгаламжийн төвийн байгууллага байх. Том инстутицийн хөрөнгө оруулагч нарт үйлчилдэг кастодион банкны үйлчилгээ хөгжсөн байхаар ингэж ийм схемээр дэд бүтцээ байх нь зүйтэй гэж харж байгаа.


Тэгээд кастодион банкуудын тухайд гэхэд одоо 2 банк зөвшөөрлөө авчихсан, З дахь банк нь материалаа ирүүлчихсэн байгаа. Цаашдаа энэ кастодион банкууд үйл ажиллагаа нь идэвхжээд ирэх юм бол бид нарын нөгөө ярьж байгаа стратегийн орд эзэмшигч том том ордуудын хувьцааг дотооддоо зарах, мөн гадаадад бирж дээр хувьцаагаа зарж байгаа энэ айлуудыг өөрийн дотоодын зах уруугаа оруулах энэ дэд бүтэц, шугам нь нээгдэж байгаа юм.


Дараагийн бид нарын гол анхаарч хийж байгаа ажил бол үнэт цаас гаргагч компаниудаа яаж дэмжих вэ гэдэг  тал дээр нэлээн судалгаа хийж, арга хэмжээ авахаар төлөвлөж байна. Одоо байж байгаа энэ бирж дээр бүртгэлтэй компаниудынхаа чанарыг сайжруулах талын ажлыг хийж, ангилж ялгаж байна. Хасах шаардлагатай компаниуд бас байна. Хөрөнгө оруулалт хийгээд буцаагаад сайжруулах компаниуд байна. Тэгээд компани тус бүрээр нь ангилж байгаад удахгүй шийдвэрээ гаргана.


Мөн үүнээс гадна төрийн өмчийн компаниудыг биржээр дамжуулж хувьчлах энэ боломж хэр байна вэ гэдгийг судалж байгаа. 20 компаниудтай  уулзалт хийж, манай дээр хэрэгжүүлж байгаа Японы Жайкагийн хөтөлбөр, төсөлд хамруулж, ipo гаргахад туслах ийм арга хэмжээг хэрэгжүүлээд эхэлсэн. Эхний шатанд  20 компани өөрсдөө боломжтой гэдгээ илэрхийлж байгаа. Гол нь хувьчлах Төрийн өмчийн компаниудын жагсаалт Улсын Их Хурлаар батлагдахад энэ дотор орчихсон байгаа  2 компани жишээлбэл 2 дахь зах зээл дээр хувьцаагаа нэмж гаргах замаар хувьчлагдах боломжтой байгаа ийм судалгааг хийгээд байгаа.


Дараагийн нэг хийх гэж байгаа гол ажил бол маш их төвлөрөл ихтэй компаниудыг задлах арга хэмжээ байна. Манай бирж дээр бүртгэлтэй компаниуд нэг гэр бүл зөвхөн худалдаж авсаар байгаад нөгөө хувьцаагаа төвлөрүүлсэн, эргэж зардаггүй учраас ямар эдийн засгийн хөшүүргээр энэ компаниудыг буцааж задалж болох вэ гэдэг дээр судалгаа, дүгнэлт хийж байна.  Татварын аргууд байж болж байна, санхүүжилтийг нь дэмжих аргууд байж болж байна гээд энэ тус бүрт нь бид нар хуульд өөрчлөлт оруулах хуулийн төслүүдийг судалж байна.


Гишүүдэд эцэст нь мэдээлэхэд стратегийн орд эзэмшигч компаниудын хувьцааны  10 хувийг энэ зах зээл дээр арилжих үүргийг хүлээж аваад 2-3 жил болж байгаа, хэрэгждэггүй. Яагаад хэрэгждэггүй вэ гэдэг. Тэгээд үүнийг нэлээн судалж үзсэн. Нийт  16 бүлэг ордын  23 компани байдаг юм байна. Энэ компаниудаа ангилж үзэхээр нийгэмд даруй биржээр хувьцааг нь арилжих боломжтой хэдэн компани байна. Өнөөдөр бүртгэлтэй байгаа Багануур, Шивээ-Овоо, Таван толгой компаниудын өмчлөгч нь шийдвэр гаргачихсан тохиолдолд энэ арилжаанд оруулах боломж байгаа. 


Дарханы хар төмөрлөгийн үйлдвэрийн хувьд бас  100 хувь төрийн өмч. Төр шийдвэр гаргачихсан тохиолдолд бас биржээр хувьчлах боломж байна. Нэлээн үе шаттайгаар хугацаа шаардаж хийгдэх хэд хэдэн компани байна. Эрдэнэт үйлдвэр, Монголросцветмент гэх мэт олон улсын 2 улсын хоорондын гэрээ хэлэлцээртэй холбоотой шийдэл нь нэлээн удах ийм компани байна. Эрдэнэс Таван толгой хувьцаат компанийн хувьцааны асуудал байна. Тэгээд Санхүүгийн зохицуулах хорооны хувьд Эрдэнэс Таван толгой хувьцаат компанийн хувьцааны 14.6 хувийг эзэмшиж байгаа иргэн, аж ахуйн нэгжүүдийн хувьцааг хамгийн эхлээд баталгаажуулах, найдвартай болгох улмаар энэ компанийн орд, нөөцийг нь үнэлүүлж, балансад нь тусгуулах гэх мэтийн ажлуудыг нэлээн их хийж, Ерөнхий сайдад болон холбогдох асуудал хариуцсан сайдад нь санал хүргүүлж ажиллаж байгаа.


Өмчлөл нь тодорхойгүй байгаа Мардай, Гацуурт, Гурванбулаг гэх энэ ордуудын хувьд өмчлөл, эзэмшил, засаглалын асуудлыг нь сайжруулсны дараа л хувьчлах тухай асуудал яригдах ийм нөхцөл байдалд байгаа юм.


Ингээд анхаарал тавьсанд баярлалаа.


Ж.Батсуурь: Нарантуяа даргад баярлалаа. Тайлан манай гишүүдэд хүргэгдсэн байгаа. 


Ингээд хэлэлцэх асуудалтай холбогдуулж Санхүүгийн зохицуулах хорооноос оролцож байгаа бүрэлдэхүүнийг танилцуулъя. Нарантуяа -Санхүүгийн зохицуулах хорооны дарга, Х.Бум-Эрдэнэ-тус Хорооны дэд дарга, Э.Батболд- Дэд дарга,  Ц.Энхбаяр-Ажлын албаны дарга, Жамбаажамц- Хяналт, шалгалтын газрын орлогч дарга, Оюунчимэг- Бичил, санхүүгийн зохицуулалтын газрын дарга, Гандулам- Үнэт цаасны зохицуулалтын  газрын дарга,  Жавхлант- Даатгалын зохицуулалтын газрын Даатгалын зах зээлийн зохицуулалтын хэлтсийн дарга, Алтан-Од- Үйл ажиллагааны газрын дарга,  Мөнхтулга- Үнэт цаасны төлбөр, тооцооны төвлөрсөн хадгаламж төв ХХК-ийн  дэд захирал ийм бүрэлдэхүүнтэй ажлын хэсэг байгаа.


Тайлантай холбогдуулж ажлын хэсэг байгуулсан байгаа. Ажлын хэсгээс  гаргасан санал, дүгнэлтийг Улсын Их Хурлын гишүүн Баярсайхан танилцуулна.


Ц.Баярсайхан: Гишүүдийн амрыг эрье. Санхүүгийн зохицуулах хороо өөрийнхөө тайланг жил болгон танилцуулдаг. Өмнө нь Санхүүгийн зохицуулах хорооны тайланг сонсоод Байнгын хорооноос зарим жилүүдэд тогтоол,  хурлын протокол хүргэж байсан.  Байнгын хорооноос байгуулсан ажлын хэсэг өнгөрсөн долоо хоногт хуралдаж, тайлантай холбогдуулаад бид протоколоор зарим нэг чиглэлийн үүргийг өгье гэсэн төслийг та бүхэнд тараасан байгаа. 


Ялангуяа Монгол Улсын санхүүгийн зах зээлийн  2020 он хүртэл түр хугацааны шинэчлэл хөтөлбөрийг Улсын Их Хуралд энэ оны  5 сард багтаан өргөн мэдүүлэх. Энэ хөтөлбөрт санхүүгийн зах зээлийн бүтцийг олон тулгуур бүхий зохистой байлгах, чөлөөт өрсөлдөөний орчныг бүрдүүлэх, санхүүгийн олон төрлийн бүтээгдэхүүн бий болгох, санхүүгийн зуучлалыг гүнзгийрүүлэх чиглэлээр хийх ажлыг тодорхой болгож тусгая гэсэн ийм хөтөлбөрийг гаргаж чиглэл өгье гэж бодож байгаа.


Хоёрт нь, Санхүүгийн салбарын тогтвортой байдлыг хангахад Санхүүгийн зохицуулах хорооны гүйцэтгэх үүрэг, хариуцлагыг тодорхой болгох, санхүүгийн зах зээлд оролцогчдод эдийн засгийн таатай нөхцөл бий болгох чиглэлээр холбогдох хууль тогтоомжуудад өөрчлөлт оруулъя. Энэ өөрчлөлтийг ойрын хугацаанд Засгийн газраар дамжуулан Улсын Их Хуралд өргөн барих чиглэл өгч байгаа.


Гурав дахь нь, Хөрөнгийн биржийн үйл ажиллагааг идэвхжүүлэх чиглэлээр Улсын Их Хурлаас өмнө өгсөн үүрэг, чиглэлийг хэрэгжүүлэхэд зохицуулагч байгууллагын хувьд Засгийн газар, Монголбанк, Сангийн яам холбогдох байгууллагуудтай хамтран ажиллах гэсэн ийм чиглэлийн зүйлийг протоколоор үүрэг болгоё гэж байгаа. Энэ нь сая танилцуулсан тус Хорооны  2014 оны үйл ажиллагааны тайлантай холбогдуулаад ажлын хэсгээс гаргаж байгаа санал. Гишүүдээс асуулт, саналын үед тодорхой саналууд гарвал энэ саналуудыг бид нар протоколоор нэмж, тусгаж өгөх бололцоотой гэж үзэж байгаа. 


Баярлалаа.


Ж.Батсуурь: Баярсайхан ажлын хэсгийн ахлагчид баярлалаа. Ингээд тайлан болон ажлын хэсгээс гаргаж байгаа санал, дүгнэлттэй холбогдуулж асуулт асууж, үг хэлэх хамтдаа явна. Гишүүд нэрээ өгье. Дэмбэрэл гишүүнээр тасаллаа. Гарамгайбаатар гишүүн.


Б.Гарамгайбаатар: Баярлалаа. Санхүүгийн зохицуулах хорооны тайланг сонслоо. Бас ажлын хэсгийн  ажлын тайланг сонслоо. Тэгээд тайлан бол ерөнхий тайлан л яригдаж байна. Дотор нь бас асуудал байна. Хэд хэдэн онцгойлж асуух юмнууд байна. Хөрөнгийн биржтэй холбоотой асуудал. Дарга, цэргийг нь солино гээд баахан бужигнаад байсан юу болсон бэ?  Лондонгийн хөрөнгийн биржийн төлбөрийн асуудал юу болсон бэ?  Хөрөнгийн биржийн хувьчлалын асуудал бас яригдаж байгаа. Энэ дээр Санхүүгийн зохицуулах хорооны санал, дүгнэлт гэж өгсөн үү? Өгөөгүй юу. Ямар санал, бодолтой байна вэ? 


Монголбанк, Сангийн яам, Санхүүгийн зохицуулах хороо гурав нягт хамтарч ажиллах ёстой. Энэ асуудал ямар түвшинд явж байна вэ? Миний ойлгож, сонсож, мэдэж байгаагаар  Санхүүгийн зохицуулах хороог энэ Монголбанк, Сангийн яам уруу нэвтрүүлэхгүй байгаа гэсэн ийм яриа байгаа. Бүх асуудлыг тэнд шийдвэрлэж, Санхүүгийн зохицуулах хорооны оролцох ёстой эрх, үүргийг хязгаарласан байгаа гэсэн ийм мэдээлэл авсан, энэ үнэн үү? Төрийн банкны хувьчлалын асуудал одоо өнөөдрийг хүртэл яригдахгүй байна. Төрийн банкны хувьчлал байх ёстой, энэ одоо юу болсон бэ? 


Дээр нь төрийн өмчит болон төрийн өмчийн оролцоотой аж ахуйн нэгжүүд, хувьцаат компаниудын ТУЗ-ийн дарга нарын асуудлыг яаж шийдвэрлэж байгаа вэ?  Энэ дээр Санхүүгийн зохицуулах хороо оролцож байгаа юу? Санал, дүгнэлт өгч байгаа юу гэдэг асуудал байна. Ялангуяа сая 2-3 томилгоо хийгдэх шиг боллоо. Өмнөх Санхүүгийн зохицуулах хорооны дарга ажлаасаа халагдахдаа нэлээд асуудалтай байж халагдсан. Одоо энэ өөр ажил хийхээр томилогдож байгаа гэж ингэж сонсогдож байгаа. Тэгэхээр энэ дээр Санхүүгийн зохицуулах хороо санал, үндэслэл өгдөг үү? Эсхүл өгдөггүй юм уу?  Ийм асуудлууд байна.


Дээр нь гэр бүлийн буюу хувийн өмчит компаниудыг хувьцаат компани болгох  тийм зам уруу явж байгаа шүү дээ. Нээлттэй хувьцаат компани болгох. Тэгэхээр энэ компаниудыг хувьцаат компани болгож, хөрөнгийн биржид тоглолт хийх тэр боломжийг нь нээхийн тулд дүрэм, журмандаа ямар өөрчлөлтүүд оруулж байна вэ? Одоо болтол энэ их хүндрэлтэй учраас аж ахуйн нэгжүүд орох сонирхол байхгүй байгаа. Энэ сонирхлыг нь идэвхжүүлэхийн тулд яг юу хийж байна вэ гэдэг ийм асуултуудад хариулт өгөөч  гэж хэлж байна.


Дээр нь тэр кастодион банкны асуудал сая цухас дурдаад өнгөрч байна. Одоо хоёр банк байгаа юм байна.  Ер нь энэ ажил яагаад ийм удаашралтай яваад байна. Энэ хууль нь гараад, үүнийг хийх бүх нөхцөлүүд бүрдчихсэн байгаа шүү дээ. Тэгээд өнөөдрийг болтол хоёроос хэтрэхгүй байна гэдэг нь ямар шалтгаантай байна вэ? Энэ ямар нэгэн шалтгааны үндэслэлээр ийм юм яваад байна уу гэдэг асуудал.


Дараа нь тэр даатгалын компаниудтай холбоотой МИГ даатгалыг дурдав уу гэж би хараад байгаа юм. Өөрийн хөрөнгө нь их бага мөртлөө маш их даатгалын ажиллагаа хийгдсэн гэж яриад байх шиг байна. Тэгээд ийм асуудлууд үнэхээр байгаа юм уу? Энэ  бол эрсдэл аюултай байна шүү дээ. Үүнийг ганцхан МИГ дээр байгаад байна уу? Эсхүл олон компаниуд дээр байгаа юм уу гэдэг ийм юмнуудыг тодруулах гэсэн юм.


Ж.Батсуурь: Нарантуяа дарга хариулах уу.


З.Нарантуяа: Хөрөнгийн бирж дээр юу болж байна, дарга, цэргийн асуудал нь юу болсон бэ гэж та асуулаа. Хөрөнгийн бирж дээр өнөөдөртөө дарга, цэрэг нь халагдаагүй. Албан ёсоор одоогийн байж байгаа Ангараг даргыг хольж, солих тухай ТУЗ-ийн ч юм уу, шийдвэр гарч манай дээр ирээгүй байгаа. Хэвлэлээр бол тийм мэдээлэл явсан. Санхүүгийн зохицуулах хорооны хувьд хуулийн дагуу энэ зах зээл дээр удирдах ажилтан хийж болох зохицуулалтай, тохиромжтой этгээд мөн үү? Үгүй юу гэдгийг тодорхойлдог ийм дүрэмтэй. Тэгэхээр  материал нь ирээгүй, хүн нь томилогдоогүй учраас энэ асуудал манай дээр ирээгүй байгаа. Одоо хэвийн үйл ажиллагаагаа хийгээд явж байгаа.


Хөрөнгийн биржийн төлбөрийн тухай асуудлыг цэвэр Сангийн яам хариуцаж байгаа. Сангийн яам өөрөө Лондонгийн хөрөнгийн биржтэй очиж өмнөх гэрээн дээрээ нэмэлт гэрээ байгуулсан. Зарим нэгэн төлбөрийн хөнгөлөлт авсан гэж мэдсэн. Гэрээг нь бид нар шаардсан, нууц гэрээ гээд ирүүлээгүй. Дараа нь хоёр дахь албан бичгээр шаардсан, төлбөрийг тодорхой хэмжээгээр бууруулсан гэсэн бага зэргийн мэдээллийг өгсөн.


Хувьчлал нь ямар шатандаа явж байгаа вэ? Та нар энэ хувьчлалд нь оролцож байгаа юу? Ямар бодол, саналтай байдгаа  хүргүүлсэн үү гэж байна. Ерөнхий сайдтай би энэ асуудлаар уулзсан. Одоо хувьчлахдаа ямар бодлого барих гэж байна вэ? Энэ Хөрөнгийн биржийн хувьчлал бол энэ санхүүгийн зах зээлийн үйл ажиллагаанд маш их нөлөөлөх учраас үүнийг бид нар ойлголцож  хийх ёстой гэж Ерөнхий сайдтай ярилцсан. Хувьчлахдаа Лондонгийн хөрөнгийн биржийнхэн орж ирнэ гэдэг чигийг барьж байгаа гэдгийг Ерөнхий сайд хэлсэн байгаа. Ямар хувиар, ямар хэмжээгээр вэ гэдгийг тодорхойлоогүй байгаа юм билээ. Тэгэхээр энэ ажлын хэсэг энэ юмандаа бид нарыг оруулж байгаарай,  бид нар хамт баймаар байна гэдэг хүсэлтээ албан ёсоор илэрхийлчихсэн байгаа.


Монголбанк, Сангийн яам, Санхүүгийн зохицуулах хорооны үйл ажиллагаа хоорондоо нягт байх ёстой, та нарыг оруулдаггүй асуудлууд байна уу гээд.  Ер нь урд өмнө явж ирсэн байдлыг нь харахад Санхүүгийн зохицуулах хороо яг энэ улс орны санхүүгийн тогтвортой байдлын асуудлаар хэлэлцэхэд өөрийн байр суурьтай оролцож чадахгүй явж ирсэн гэдэг нь харагдаж байгаа. Энэ асуудлыг Санхүүгийн тогтвортой байдлын зөвлөл дээр хоёр удаа асуудал тавьж ярилцахдаа мэдэрсэн. Яагаад гэхээр энэ зах зээл дээр хамгийн их итгэл алдуулж байгаа Анод, Зоос банкны хувьцаа эзэмшигчдийн мөнгийг өгүүлэх талын асуудлыг энэ Санхүүгийн тогтвортой байдлын зөвлөлийн хурлаар оруулсан. Харамсалтай нь өнөөдөртөө арай шийдэгдээгүй байгаа. Яагаад вэ гэхээр Сангийн яамны гол шийдвэр энэ зах зээл дээр энэ зөвлөл дээр гарах шийдвэрт их нөлөөлөөд байгаа. Сангийн яам авлага, өглөг  хоёроо өөрөө шилжүүлээд авчихвал үлдсэнээс нь өгнө гэсэн ийм байр суурийг барьдаг.


Хоёр дахь энэ Санхүүгийн зохицуулах хороог энэ асуудалдаа нэг их сайн оруулахгүй байгаа зүйл нь юугаар илэрсэн бэ гэхээр, сая Улсын Их Хурлаас баталсан  эдийн засгийн хүндрэлээс гарах хөтөлбөрийн төсөл боловсруулах энэ ажиллагаандаа Санхүүгийн зохицуулах хорооноос нэг ч санал аваагүй, нэг ч удаа оруулаагүй тэгээд баталсан. Их Хурлын тогтоол дээрээ энэ тогтоолын хэрэгжилтийг хангаж ажиллах үүрэг нь Санхүүгийн зохицуулах хороонд өгөгдсөн байгаа. Яг ийм байдлаас болоод би Сангийн сайдтай уулзсан, цаашдаа бол ингэж явмааргүй байна.  Энэ санхүүгийн зах зээлийн хөгжлийг дэмжих, найдвартай байлгах ажил нь Санхүүгийн зохицуулах хорооны үүрэг учраас бид нар оролцож явна. Санхүүгийн секторын бодлогын асуудал дээр  төсвийн бодлого дээр уялдсан юман дээрээ та нар орох ёстой байх аа гэдэг байдлаар өөрийнхөө байр суурийг илэрхийлчхээд явж байгаа. Сүүлийн үед Сангийн яам өмчлөгч нь гэдэг утгаараа манай зохицуулалтын байдлыг мэргэжлийн байгууллагуудын удирдлагыг шууд, шууд сольж байгаа.  Төлбөр тооцоо, төвлөрсөн хадгаламжийн төвийн даргыг бид нараас ямар нэгэн асуудал тавьж, энэ хүн энэ зах зээл дээр ажиллах хуулийн дагуу шаардлага хангасан тохиромжтой этгээд мөн үү, үгүй юу гэдэг тодорхойлолтоо аваагүй, тогтоолгоогүй шууд томилчихсон байгаа. Өнөөдөр үүрэг гүйцэтгэгч гэж явж байгаа. Сангийн сайдад би бол хэлсэн. Хуулийнхаа дагуу энэ хүнийхээ материалыг ирүүлж, Хороогоор оруулж та нар албан ёсоор  тодорхойлолтоо хийлгэх ёстой шүү гэдгийг сануулчихсан байж байгаа. 


Уржигдар бол Батлан даалтын сангийн гүйцэтгэх захирлаар манай Хорооны өмнөх дарга Баярсайханыг томилогдсон гэж би сонссон. Батлан даалтын сангийн үүсгэн байгуулагч нь Аж, үйлдвэрийн яам, Сангийн яам хоёр байдаг. Голлох шийдвэрийг энэ 2 яам гаргах ёстой. Хоёр яамны хоёр сайдад нь бид нар хяналт, шалгалт хийсэн ажлын ажлынхаа тайланг хүргүүлсэн. Энэ дээр чинь бол нэлээн ноцтой бас зөрчлүүд байна шүү, энэ сангийнхаа үйл ажиллагаанд хяналт тавиарай гээд шалгалтынхаа актыг дүгнэлттэй нь хамт хүргүүлсэн. Тэгээд энэ дагуу удирдах зөвлөлөө хуралдуулж байна гэж ойлгосон. Харин удирдах зөвлөл нь хуралдангуутаа үйл ажиллагаагаа сайжруулах талын юмыг яриагүй, Баярсайхан даргыг тавьсан байна билээ.


Баярсайхан даргын тухайд энэ хүн энэ дээр таарах уу, үгүй юу гэдэг юмыг бол яг хуулийн дагуу зохицуулалттай этгээд шиг  хатуу бид нараас тохиромжтой этгээд  мөн гэдгээр шууд өгдөггүй.  Гэхдээ Нийтийн ашиг сонирхлын тухай хууль гэж ярих юм бол энд бас хууль зөрчигдсөн асуудлууд байгаа.


Төрийн банкны хувьчлал юу болсон бэ? Ямар байгаа вэ гээд. Яг  одоо өнөөдрийн хууль тогтоомжийн хүрээнд  Төрийн банк буюу  Монгол Улсын аль нэг компани гадаадын хөрөнгийн зах дээр үнэт цаас юм уу, бонд гаргалаа гэхэд бид нараас зөвшөөрөл авдаггүй, Монголбанкнаас зөвшөөрөл аваад, бидэнд зөвхөн бүртгүүлдэг ийм зохицуулалт байж байгаа. Тэр утгаараа бондынх нь асуудал ингэж яригдсан. Хувьчлалын талаар бид нараас санал авсан зүйл байхгүй байгаа.


Төрийн өмчийн оролцоотой хувьцаат компаниудын ТУЗ-ийн даргыг томилохдоо Санхүүгийн зохицуулах хорооноос ерөөсөө асуудаггүй. Бид нар хараат бус гишүүн нь нөгөө компанийн засаглалын кодексын дагуу сургалтад хамрагдсан, шаардлагатай хөндлөнгийн хүн байна уу гэдэг дээр араас нь хяналт тавьдаг ийм байдалтай явдаг байгаа.

 
Кастодион банк яагаад удаашралтай байгаа вэ? Шалтгаан нь юундаа байна вэ гэж.


Ж.Батсуурь: Гарамгайбаатар гишүүн 1 минут нэмээд тодруулъя. Ер нь  5 минутын горимоор явж байгаа шүү. Тодруулсны дараа Нарантуяа дарга хариулчих.


Б.Гарамгайбаатар: Даргадаа их баярлалаа. Би түрүүн, Нарантуяа даргын үгэнд сая орчихлоо. Үнэт цаас, төлбөр тооцооны төвлөрсөн хадгаламжийн төвөөс ийм 50-иад хүний гарын үсэгтэй албан бичиг ирсэн. Энэ түрүүний ярьдаг Алдаржавхлан гэдэг даргатай холбоотой. Энэ бол цэвэр улс төрийн томилгоо байгаа. Хан-Уул дүүргийн МАН-ын хорооны дарга хийдэг, дээр нь Цэрэн гэж хүнийг нэмж орон тоо үүсгэж гаргаад энэ хүнийг ажилд авсан. Энэ хүн мөн тус Намын хорооны орон тооны  дэд даргын ажил хийдэг. Ийм улсууд одоо томилогдож очоод бас энэ Үнэт цаасны төлбөр тооцооны газрыг бужигнуулж байна шүү дээ.  50 гаруй хүний гарын үсэгтэй, тамгатай албан бичиг ирсэн. Энэ дээр Нарантуяа дарга хариулт өгөөч.


Ж.Батсуурь: Нарантуяа дарга хариулъя.


З.Нарантуяа: Түрүүн би бараг хариулчихсан. Гарамгайбаатар даргын асуултад. Хуулийнхаа дагуу бол нэр дэвшигч байхад нь Санхүүгийн зохицуулах хороонд хандаад энэ хүн Үнэт цаасны зах зээлийн тухай хуулийн шаардлагыг хангасан тохиромжтой этгээд мөн байна уу? Үгүй юу гэдгийг тогтоолгодог ёстой. Албан ёсоор Сангийн яамнаас томилогдсон ТУЗ-ийн дарга маань энэ бичгээ ирүүлээгүй, Сангийн сайдад би хэлсэн байгаа.  Хуулийнхаа дагуу та нар бичгээ ирүүлэх хэрэгтэй шүү гээд, өнөөдрийг хүртэл ирээгүй байна.


Ж.Батсуурь: Энхтүвшин гишүүн асуултаа асууя.


Ө.Энхтүвшин: Үүний өмнө ажиллаж байсан Санхүүгийн зохицуулах хороо  даргатайгаа, гишүүдтэйгээ бүгдээрээ бүрэн бүрэлдэхүүнээрээ огцорсон байгаа. Нэлээн ноцтой юмнууд, үндэслэлүүд ярьж байгаад ингээд огцорсон, өөрсдөө өргөдлөө өгөөд явсан. Та бүхэн ирсэн, ажиллаж байгаа. Тэгээд ингээд үзэхэд  ер нь тэр хүмүүс үнэхээр энэ Санхүүгийн зохицуулах хорооны ажлыг унагачихсан байж уу? Эсхүл арай хэтрүүлчихсэн байж уу? Мэдээж хэрэг тэр заасан тэр Хөрөнгийн биржийн асуудал ч байгаа, хувьцаагаа гаргасан арилжааны банкуудтай холбоотой ч юмнууд байгаа, нэлээд хэдэн үндэслэлүүд бий. Тэр бүхнийг үзсэн байх, тэр дагуу ажиллаж үзсэн байх, дүгнэлт хийсэн байх. Энэ талаар та бүхэн одоо ажил авсан хүмүүсийн хувьд ер нь ямар бодол, дүгнэлттэй байгаа вэ? Нэгд.


Хоёрт нь,  энэ Хөрөнгийн биржийн тухай зориуд асуух гэсэн юм. Сүүлийн үед нэлээн шуугиан дэгдээж, энэ Хөрөнгийн бирж холбоотой. Одоо хувьчилна гээд, хувьчлахдаа Лондон дахь өрийг нь дарна. Энэ байдлаар зараад, өрийг нь дарна гэсэн тиймэрхүү хувилбар байсан санаж байна.  Одоогийн удирдаж байгаа дарга нь хэд хэдэн удаа ярилцлага өгсөн байсан. Одоо л Хөрөнгийн бирж ажил нь сэргэж байна гэсэн тийм ярилцлага өгсөн байсан, бараг өдөрт би андуурч байгаа байж магадгүй шүү,  100 сая билүү?  10 сая билүү  төгрөгийн орлого олоод байна, одоо л жигдэрч байна. Жинхэнэ утгаараа Хөрөнгийн бирж ажиллаж эхэлж байна гэсэн ярилцлага өгсөн байсан.  Яг бодит байдал дээрээ ямар байгаа вэ? Энэ Хөрөнгийн биржийн ажил. Засгийн газрын бонд борлуулахаас, олж байгаагаас өөр ямар тийм орлого тэнд  байгаа вэ?  Тэр 10 сая ч  билүү?  100 сая ч билүү хэлэхдээ, гол нь Засгийн газрын бондын борлуулалттай холбоотойгоор ярьсан санагдаж байна. Энэ талаар яг бодитой хариулт өгөхгүй юу? 


Ж.Батсуурь: Нарантуяа дарга.


З.Нарантуяа: Үнэхээр энэ Санхүүгийн зохицуулах хорооны ажлыг уначихсан байж уу, бодит байдал дээр ямар байсан бэ? Дүгнэлтээ өгөөч ээ гэж байна, та. Би өмнөх ажлуудыг 2006 оноос хойших бүх ажлуудыг эргэж харж судалсан.  Санхүүгийн зохицуулах хорооны олон хуулиудаар өгсөн энэ үүргүүдээсээ аль үүрэг дээрээ илүү анхаарч, аль үүргээ орхигдуулсан байна вэ гэдэг дээр би нэлээн дүгнэж үзсэн. 


Гол нь энэ зах зээлийг дэмжих бодлого тал уруугаа өмнөх Санхүүгийн зохицуулах хорооны маань хийж байсан ажлууд, гаргаж байсан шийдвэрүүд нэлээн дулимаг, дутуу байсан гэсэн тийм дүгнэлтийг хийж байгаа. Яг тухайлан хуулиар олгогдсон үүргүүд буюу зөвшөөрөл олгох, бүртгэх, газар дээр нь хяналт хийх гэсэн энэ ажлууд уруугаа илүү анхаараад, бүх үйл ажиллагааны  70-80 хувь нь энэ уруугаа чиглэж байсан юм байна гэдэг нь харагдаж байгаа юм. 


Их Хурлаас өгсөн  энэ хөрөнгийн зах зээлийг хөгжүүлэх талаар даалгасан энэ бүх үүрэг, даалгавар, зорилтууд бол нийтдээ ганцхан Санхүүгийн зохицуулах хорооноос хамаарахгүй, бусад олон байгууллагуудтай уялдаа, холбоотой ажиллаж байж энэ бодлогыг дэмжсэн үйл ажиллагаагаар хэрэгжих ийм ажил байсан. Түүн дээрээ дутуу ажилласан юм байна гэж би хувьдаа дүгнэсэн.


Хөрөнгийн биржийн хувьчлах ажил ямар явж байна вэ гэж. Хөрөнгийн биржийн хувьчлалын асуудал дээр би түрүүн ярьж байсан. Ерөнхий сайдын хувьд яг хэдэн төгрөгөөр өрөө тооцоод, хувьцааныхаа хэдэн хувийг өгөх гэж байгаа тухай нарийн тооцоо, судалгаа гарсан юм байхгүй байгаа юм билээ. Ер нь хувьчлахдаа өрөндөө суутгасан байдлаар Лондонгийн биржийг ийш нь оруулна гэсэн бодлоготой байгаа юм байна гэж би бол ойлгосон. Ангар даргын хувьд энд орж ирээд бас нэлээн ажиллаж байгаа. Гэхдээ 100 сая  төгрөгийн олсон, одоо жигдэрч байгаа гээд  энэ үйл ажиллагааг ажиллуулаад явж байгаа энэ хүний үр дүнг бас үгүйсгэж болохгүй байгаа. 


Суурь цаад шалтгаан буюу энэ зах зээл дээр жинхэнэ хувьцааны зах зээл, бондын зах зээл,  бусад санхүүгийн хэрэгслийн зах зээл гэх мэт нь ажиллахгүй,  зөвхөн Засгийн газрын бондын арилжаа ажиллаж байгаа. Нийт арилжаалагдсан үнэт цаасны  98 хувь нь Засгийн газрын бонд гэхээр цаашаа үндсэн санхүүгийн хэрэгсэл нь 2 хувь л арилжаалагдаж  байгаа. Тийм учраас энэ дээр би түрүүн  15 онд хийж байгаа ажлынхаа хамгийн гол чиглэлийг биржийн үйл ажиллагааг хэвийн  болгох тал уруу анхаарч ажиллаж байна гэдэг маань энэ зүйлийг засахад чиглэсэн ажлуудыг хийх гэж төлөвлөж байгаа.


Энэ бол зөөлөн бөгөөд хатуу олон дэд бүтцээ урьдчилсан, хангагдсан байх нөхцөлүүдийг хийж хэрэгжүүлэх хэрэгтэй байгаа учраас цаг бас нэлээн их орж байна.


Ж.Батсуурь: Нямдорж гишүүн асуултаа асууя.


Ц.Нямдорж: Би Эдийн засгийн байнгын хорооны ажлын хэсгийн хуралдааны тэмдэглэлээс гэнэ үү? Тэгээд санхүүг нь сайжруулах чиглэлээр дор дурдсан үүргийг тэмдэглэлээр өгөх, үүнд гээд ийм юм оруулж ирсэн байна.  Энэ юу гэсэн үг юм бэ? Байнгын хороо чинь тэмдэглэл гаргадаг болж байгаа юм уу? Үүнийг нэгдүгээрт асуух гэсэн юм.


Хоёрдугаарт, Төсвийн байнгын хороон дээр хоёр хуулийн асуудал яригдаад байх юм, Эдийн засгийн байнгын хороо хэлэлцдэггүй юм байх даа? Өрийн таазыг нэмэгдүүлэх  нэг хууль явж байна. Ашигт малтмалын нөөц ашигласны төлбөрийн тодорхой хувийг орон нутагт үлдээх нэг хууль явж байна, тэнд. Энэ юмнууд чинь Эдийн засгийн байнгын хороонд хамаагүй болчихсон юм уу? Хэлэлцэхгүй юм уу.  Засгийн газар яаралтай оруулж ирээд шахаад Их Хуралд  оруулах гээд явж байна шүү дээ. Энэ дээр Байнгын хорооны удирдлага хариулт өгөөч.


Ж.Батсуурь: Энэ Байнгын хорооноос тогтоол гаргаж, үүрэг, чиглэл, даалгавар өгөх. Хоёрдугаарт, тэмдэглэлээр үүрэг, даалгавар өгөх ийм хоёр чиглэлээр явдаг юм билээ. Тэгээд тэмдэглэлээр өгөх үүрэг, даалгавар  тусгай маягттай. Урьд өмнө нь Их Хурлын дэргэдэх байгууллага болох Санхүүгийн зохицуулах хороо, Статистикийн байгууллагад тайланг нь хэлэлцээд, тэмдэглэлээр үүрэг, даалгавар өгч байсан байна.


Хоёрдугаар асуудлын хувьд, ер нь татвар, татварын орлого хуваарилалттай холбоотой асуудлуудыг Төсвийн байнгын хороо дангаараа хэлэлцээд явж байсан. Зарим шаардлагатай гэж үзсэн тохиолдолд Байнгын хороод хамтарч хуралдах юм уу? Аль эсхүл Байнгын хороо дангаараа  хэлэлцэж, санал, дүгнэлтээ Төсвийн байнгын хороонд хүргүүлж болно. Шаардлагатай асуудал байвал түүнийг  аль хуулийг нь манай Эдийн засгийн байнгын хороогоор хэлэлцэх шаардлагатай гэж үзэх юм бэ? Түүнийг нь татаж авч хэлэлцэж болно.


Ц.Нямдорж: Тамгын газраас тодруулъя.  


Ж.Батсуурь: Нямдорж гишүүний микрофоны өгье.


Ц.Нямдорж:  Их Хурлын Байнгын хороо тогтоол гаргадаг эрхтэй байдаг юм. Хэзээ нь ийм тэмдэглэлээр үүрэг, даалгавар өгдөг Коммунист намын төв хороо болчихсон юм. Хэзээнээс ийм буруу жишиг тогтоосон юм. Яагаад ийм буруу юм яваад байгаа юм бэ? Хэлээч, Батсайхан чи чинь энд насаараа байлаа шүү дээ.


Ж.Батсайхан: Тусгай бланктай тэмдэглэлээс гээд. Энэ хоёр Байнгын хороонд ер нь 4-5 жилийн өмнөөс хэд хэдэн, ер нь жил бүр бараг өгөөд явж байгаа. Ноднин Санхүүгийн зохицуулах хороонд харин тусгайлан тогтоол гаргаж, Үндэсний статистикийн хорооны тайланг хэлэлцээд тогтоол гаргасан. Ийм практик л яваад байгаа юм. Хуулин дээр тогтоол гаргана гэсэн заалттай. Ийм  практик бол яваад л байгаа юм.


Ц.Нямдорж: Улсын Их Хурал ийм хариуцлагагүй юм хийгээд Байнгын хороо  4-5 жил болно гэдэг чинь та нар ажлын алба үүргээ гүйцэтгэж чадаж байгаа юм уу? Юуны чинь яасан тэмдэглэл.


Ж.Батсуурь: Энэ өгөх үүрэг, даалгаврыг тогтоолын хэлбэрт шилжүүлж, тогтоолоор үүрэг, даалгавар, чиглэл өгч болно. Ажлын хэсэг үүнийгээ тогтоолын хэлбэрт оруулъя. 


Дэмбэрэл гишүүн асуултаа асууя.


С.Дэмбэрэл: Зээлийн батлан даалтын дарга, цэргийг өөрчлөөд, ер нь байдал нь муу байгаа тийм юм ярих шиг боллоо. Энэ Зээлийн батлан даалтын сан нэг талаас энэ бол жижиг, дунд бизнесийг дэмжих ийм хэрэгсэл. Тэгээд энэ талаасаа бодохоор жижиг, дунд бизнес эрхлэгчид өчигдөр жишээлбэл чуулганаараа юу ярьж  байна вэ гэхээр үүнийг яаж хүртээмжийг нь нэмэгдүүлэх вэ? Яаж үр дүн, ил тод байдлыг нэмэгдүүлэх вэ гэдэг тийм асуудлуудыг их тавьж байсан.  Энэ талаас нь бодож Аж үйлдвэрийн яамтай танайх маш их хамтарч ажиллах шаардлага харагдсан гэдгийг би хэлмээр байна, нэгдүгээрт.


Хоёрдугаарт, өчигдөр бас Банк бус санхүүгийн байгууллагууд төрөөс санхүүгийн дэмжлэгээр жижиг, дунд бизнесийг дэмжиж байгаа энэ зүйлд манай Банк бус санхүүгийн байгууллагууд, арилжааны банкуудтай ижил нөхцөлөөр оролцож, өрсөлдмөөр байна гэдэг асуудлыг Холбооны тэргүүлэгчид нь хэлж байсан, өмнө нь хэлж байсан. Энэ тал дээр танайх Засгийн газартай цаашдаа яаж ажиллах вэ?  


Гуравдугаарт, энд Бичил санхүүгийн үйлчилгээний хүн байгаа юм байна. Та нарын огт санаачлахгүй байгаа нэг зүйлийг хэлье. Тэр бол ломбард буюу бичил санхүүгийн үйлчилгээ. Энэ талаар урьд өмнө нь ч би бас хэлж байсан,  саявтархан ч бас ганц нэг юм хөдөлж байх шиг байна. Ломбардыг санхүүгийн үйлчилгээ гэдэг талаас нь авч үзэж, үүнийг танай Санхүүгийн зохицуулах хороон дээр холбогдох Хөдөлмөрийн яам, Нийгмийн хамгааллын яамдтай хамтраад энэ талаас нь анхаарахгүй бол энэ ард иргэдийн нэлээн олонх нь ялангуяа амьдралаа арайхийж залгуулж байгаа хүмүүс чинь ломбарданд тавих бөгжгүй боллоо шүү. Энэ талаас нь цаашдаа их анхаарах уу? 


Саятан болох дамжаа гэсэн  кино хийсэн байна. Тэр кино бодвол, би үзээгүй л дээ. Санхүүгийн боловсрол олгох зориулалттай байх. Тэр ямар өртгөөр хийгдсэн юм бол?  Би танай телевизээр гарч байдаг санхүүгийн боловсрол олгох ч гэдэг юм уу? Эсхүл Монголбанкны хийсэн А, В, С заадаг тэр талын номууд над дээр ирж байгаагүй, тэгэхдээ байж магадгүй. Тэр том кино хийхээсээ илүү маш олон хүмүүст хувийн санхүүгийнх нь боловсролыг дээшлүүлэх ийм хялбаршуулсан ном, тэгээд тэр байтугай сайт дээрээ энэ чиглэлийн боловсролын  арга хэрэгслүүдийг тавьж болдоггүй юм уу? 


Санхүүгийн тогтвортой байдлын нэг оролцох зөвлөлийн нэг оролцогч нь хуулийг чинь шинэчлэх гэж байна. Хуулин дээр чинь өөрчлөлт оруулах гэж байна хэсэг гишүүд. Тэгэхдээ Төв банкны хуулин дээр. Түүнд танайх Санхүүгийн тогтвортой байдлын зөвлөлийн нэг оролцогчийн хувьд бас саналаа өгөх хэрэгтэй. Өөрөөр хэлбэл одоогийн байгаа механизм чинь болохгүй байгаа,  олигтойхон хуульчлагдаагүй байгаа. Оролцоогоо яаж идэвхжүүлэх, энэ  96:4 гэсэн харьцааг яаж цаашаа ядахдаа  80:20 болгох талаар энэ чинь л танай урт хугацааны бодлого байх ёстой. Энэ талаасаа саналаа оруулах ёстой гэж бодож байна.


Гэр бүлийн компаниудыг хувьцаат компани хүчээр болгож болдоггүй. Энэ бол жам ёсны үзэгдэл.  Өөрөөр хэлбэл бид санхүүгийн  зах зээл дээр ХХК-иудыг шууд ХК гээд хүчиндэж байгаа ч юм шиг тиймэрхүү арга хэмжээнээс ер нь бол татгалзах, түүний оронд ил тод компанийн засаглалыг сайн хангах замаар, зах зээлийн жамаар явуулах ёстой. Энэ талаас нь анхаарч ажилласан нь дээр байх. Түүнээс биш манайхан их ярьдаг л даа, Хөрөнгийн бирж байвал Монгол Улс хөгжинө гэж энэ чинь худлаа шүү. Баталгаатай хэлчихье. Хөрөнгийн бирж ойрын 5-10 жилд энэ эдийн засгийг хөтөлдөг, бид нар өглөө болгон индексийг нь хараад уншдаг тийм юм байж чадахгүй ээ. Энэ улсын чинь ерөнхий хөгжил чинь ийм байгаа юм. Болоогүй.  Та нар татварынхаа шинэчлэлийг хийгээгүй, компаниудаа ил гаргаагүй, баланс нь 2 ийм байгаа нөхцөлд маш хэцүү. Урт хугацааны процесс энэ талаас нь бодож. Тэгээд санал аваагүй гэж би Нарантуяаг ойлгож байна. Гомдол гаргаж байна. 


Ж.Батсуурь: Дэмбэрэл гишүүний микрофоныг 1 минутаар нэмье.


С.Дэмбэрэл: Би мэднэ, Сангийн яам бас нэг тийм хандлагатай. Уг нь энд Сангийн сайдаа дуудаж урьж ирүүлээд, тэгээд бидний зорилго бол энэ хоёрыг, эдний байгууллага, Сангийн яам хоёрын уялдааг хангаж өгөх ёстой юм. Жишээлбэл танай  Хороо тэр хоёрын хооронд гарч байгаа зөрчлийг  энд шийдүүлчих ёстой. Түүнээс биш хэрэлдэх маягаар, захиа занаа бичилцээд байх шаардлага байхгүй. Үйл ажиллагааг нь уялдуулах гэж, энэ талаас манай Байнгын хороо анхаарах ёстой байх аа. Баярлалаа.


Ж.Батсуурь: Нарантуяа дарга хариулъя.


З.Нарантуяа: Зээлийн батлан даалтын сангийн үйл ажиллагааг жижиг, дунд бизнесийг дэмжих хэрэгсэл байх ёстой гэдэг дээр  100 хувь санал нэг байгаа. Яг ийм утгаараа сая бид шалгалт хийгээд 2 яамны сайд уруу нь  бичиг хүргүүлсэн. Жижиг, дундынхан  100 тэрбумын сан гаргах эх үүсвэрийн эрхтэй мөртлөөсөө дөнгөж  18 тэрбумыг гаргаж байгаа гэдэг хангалтгүй ажиллаж байна. Тэгээд гаргасан батлан даалтаас тодорхой хэмжээнийх нь чанаргүй болчихсон явж байгаа. Ийм учраас шалгалт дээр ийм онцлог анхаармаар юмнууд байна. Хоёр яам байр сууриа нэгтгээд, удирдах зөвлөлөө байгуулаад, энэ байгууллагаа удирдаж явуулаач ээ гэдэг ийм санал, шалгалтын актаа хүргүүлчхээд байгаа.


Цаашдаа Аж үйлдвэрийн яамтай бид нар нэлээн хамтарч ажиллаж байгаа. Төрийн нарийн бичгийн даргатай нь тухайлан асуудлаар уулзсан. Та нар энэ батлан даалтынхаа сангийн үйл ажиллагааг нэлээн идэвхжүүлэх хэрэгтэй байна. Ялангуяа хөдөө, орон нутагт жижиг, дундын төсөлд хамрагдах гээд явж байгаа, төсөл нь шалгарчихсан, барьцаа  хөрөнгөгүй хүмүүс маш их байна, идэвхтэй ажиллаач ээ гэж хэлж байгаа.


Банк бус санхүүгийн байгууллагуудын хувьд  бусад төрөөс хэрэгжүүлж байгаа ямар нэгэн хөтөлбөрүүдэд банкуудтай өрсөлдөж оролцмоор байна гэдэг энэ саналыг  дэмжиж байгаа. Хуучин Санхүүгийн зохицуулах хороон дээр хөгжлийг дэмжсэн, хөгжлийн бодлогын талаар явдаг ийм функц байгаагүй. Одоо манай үндсэн газрууд бол дандаа ийм бодлогын, хөгжлийн асуудлууд уруу илүү явдаг болчихсон. Оюунчимэг даргын хувьд бол яг энэ хөгжлийн асуудал хариуцсан Газрын даргыг  хийгээд явж байгаа.


Тийм учраас бүтцээ бид нар нэлээн өөр болгосон.  Яг энэ хөгжлийг дэмжих дутуу гүйцэтгээд байсан үүргээ илүү гүйцэтгэхийн төлөө. Хамгийн идэвхтэй ажилладаг холбоо бол банк бус санхүүгийн  байгууллагын холбоо байгаа. Энэ холбоог дэмжих тал дээр Засгийн газартай ажиллана. Одоо Улаанбаатар хотын түвшинд  бид нар ажиллаад эхэлчихсэн. Улаанбаатар хотын жижиг, дундын сангаас олгож байгаа зээлүүдийн жижиг зээлүүдийг нь банк бус санхүүгийн байгууллагуудаар дамжуулж олгоё гэдэг ийм харилцан тохиролцоонд хийхээр хөтөлбөр гаргаж байгаа. Энэ бол өөрөө хүү буурах, тэгээд энэ банк бус санхүүгийн байгууллагуудын үйлчилгээний хүртээмжийг нэмэх ийм сайн талтай арга хэмжээ болж байгаа юм.


Төв банкны хуульд Санхүүгийн тогтвортой байдлын зөвлөлийн талаарх саналаа  та өгөөрэй, энэ төсөлд гэж байна. Бид нар яг бэлдээд байж байгаа. Өөрийнхөө 2006 онд батлагдсан Санхүүгийн зохицуулах хорооны эрх зүйн байдлын тухай хуулийг  зайлшгүй өөрчлөх шаардлагатай болчихсон учраас бид нар ажлын хэсэг гаргаад хуулийн төсөл маань бараг бэлэн болж байна.  Одоо нийт зах зээл дээрх оролцогч нараасаа саналыг аваад удахгүй өргөн барихад бэлэн болж байгаа. Энд бас энэ Тогтвортой байдлын зөвлөлийн үйл ажиллагаанд Санхүүгийн зохицуулах хороо ямар эрх хэмжээтэйгээр оролцох вэ гэдэг нь нэлээн тодорхой тусгагдах юм.


Таны хэлсэн оролцоогоо яаж 80:20 болгох вэ гэдэг чинь танай том урт хугацааны стратеги байх ёстой гэдэг дээр  100 хувь санал нэг байгаа. Тийм учраас бид нар санхүүгийн салбарын хөгжлийн  2020 он хүртэлх хөгжлийн хөтөлбөр гэдгийг боловсруулж байгаа. Яг энэ хөгжлийн хөтөлбөр бол таны хэлсэн шиг өнөөдөр хэрэгжихгүй. Угаасаа эдийн засаг уналттай  энэ нөхцөл байдалд бид нар зөөлөн болон бусад дэд бүтцүүдээ бүрдүүлж байгаад эдийн засаг өссөн буюу  2018 оноос хэвийн зах зээлийн шинж уруу орно гэсэн ийм байдлаар нэлээн урт хугацаанд,  5 жилийн хугацааны хөгжлийн төлөвлөгөөг хийсэн байгаа. Бас удахгүй өргөн бариулахаар Засгийн газраар дамжуулж оруулж ирнэ.


Ломбардын талаар, ломбардын үйлчилгээг санхүүгийн үйлчилгээ гэж авч үзээч ээ гээд та хэлж байна. Санхүүгийн үйлчилгээ гэдэг утгаар нь бид авч үзээд энэ хуулийг яаж сайжруулах вэ гэдэг дээр маш ажил хэрэгч  саналыг одоо хууль санаачлаад явж байгаа Их Хурлын гишүүдэд өгсөн. Манай хүмүүс энд ажлын хэсэгт нь ороод ажиллаад явж байгаа.


Ж.Батсуурь: Баярлалаа. Ингээд асуулт асууж дууслаа. Одоо тогтоолоор үүрэг чиглэл болгох тогтоолын төслийг танилцуулъя. Тогтоолоор үүрэг чиглэл болгох  ажлын хэсгийн гаргасан саналын дагуу нэгдүгээрт  нь, Монгол Улсын санхүүгийн зах зээлийн бүтцийг олон тулгуур бүхий зохистой байлгах, чөлөөт өрсөлдөөний орчныг бүрдүүлэх, санхүүгийн олон төрлийн бүтээгдэхүүн бий болгох, санхүүгийн зуучлалыг гүнзгийрүүлэх чиглэлээр Монгол Улсын санхүүгийн зах зээлийн  2020 он хүртэлх хугацааны шинэчлэл, хөгжлийн хөтөлбөрийг эрхлэн боловсруулж Улсын Их Хуралд өргөн мэдүүлэх.


Хоёр. Санхүүгийн салбарын тогтвортой байдлыг хангахад Санхүүгийн зохицуулах хорооны гүйцэтгэх үүрэг, хариуцлагыг тогтвортой болгох, санхүүгийн зах зээлд оролцогчдод эдийн засгийн таатай нөхцөл бий болгох чиглэлээр холбогдох хууль тогтоомжийг боловсронгуй болгох санал боловсруулж, Эдийн засгийн байнгын хороо болон Засгийн газарт уламжлан шийдвэрлүүлэх.


Гурав. Хөрөнгийн биржийн үйл ажиллагааг идэвхжүүлэх чиглэлээр Улсын Их Хурлаас өмнө өгсөн үүрэг, чиглэлийг хэрэгжүүлэхэд зохицуулагч байгууллагын хувьд Засгийн газар, Монголбанк, Сангийн яам болон бусад холбогдох яам, байгууллагуудтай идэвхтэй хамтран ажиллаж, төрийн өмчит хувьцаат компаниудыг биржээр дамжуулан хувьчлах, хувьцааны төвлөрөл өндөртэй хязгаарлагдмал хариуцлагатай компанийг нээлттэй болгоход шаардлагатай дэд бүтэц, урьдчилсан нөхцөлүүдийг хангах чиглэлээр тодорхой арга хэмжээ авч ажиллах гэсэн ийм чиглэлээр тогтоолоор үүрэг өгье гэсэн санал ирүүлсэн байна.


Тогтоолтой холбогдуулж саналаа хэлэх гишүүд нэрээ өгнө үү. Батхүү гишүүнээр тасаллаа. Дэмбэрэл гишүүн.


С.Дэмбэрэл: Би товчхон хэлье. Сая ерөнхийдөө Нарантуяа гишүүдийн асуултад хариулсан хариултаас нь харахад манай энэ Байнгын хорооноос гарах гэж байгаа тогтоолыг тодорхой болгох, эзэнтэй болгож өгөх, хугацаатай болгох ийм шаардлага харагдаж байна. Тухайлбал, Санхүүгийн зохицуулах хороо, Сангийн яам хоёрын ажлын уялдааг энд л хангаж өгөхгүй бол энэ хоёр чинь үргэлжлээд л байна. 


Тийм учраас тогтоолдоо энэ талын зүйлийг оруулмаар байна.


Хоёрдугаарт, би түрүүн ярьсан. Ломбард гэдэг зүйлийг орхичихоод байна. Санаж байна уу? Уянга нэг хууль санаачлаад, тэгээд бид нар ерөнхийдөө тогтоол болгоё гээд орхичихсон байгаа шүү дээ. Тийм учраас энэ талаар бас тодорхой заалт оруулж, санхүүгийн үйлчилгээ болгох энэ талаасаа эзэнжүүлэх, Санхүүгийн зохицуулах хорооны дарга одоо өөрөө санаачилга гаргаад үүнийг барьж авч болно шүү дээ, Нарантуяа. 


Гуравдугаарт, иргэдийн санхүүгийн боловсролыг дээшлүүлэх талаар Санхүүгийн зохицуулах хороонд тодорхой үүрэг, чиглэл өгмөөр байна. Яагаад гэвэл манай иргэдийг харж байхад санхүүгийн боловсрол нь бас их доогуур түвшинд байдаг шүү дээ. Энэ талаасаа танай хороо бас их анхаарах ёстой. Энэ бол их сайн ажил болно. Орчин үеийн санхүүгийн байгууллагуудын гол ажил энэ болсон шүү дээ. Монголбанк нэг иймэрхүү юм хийх гээд оролдоод яваад байгаа юм.


Дөрөвдүгээрт, Хөрөнгийн биржийн талаар ярьсан юм бол банк бус санхүүгийн байгууллагууд гээд яг одоо бодитой ажиллаад байгаа, энэ операторуудын талаар  бас  нэг тодорхой заалт сая Нарантуяагийн хариултаас  гарч байна л даа. Энэ талаас нь тэр Зээлийн батлан даалтын сангийн жижиг, дунд үйлдвэрлэлийн хөгжилтэй уялдуулах талаас нь иймэрхүү заалтуудыг бид санхүүгийн байгууллагуудынхаа тайланг хэлэлцэж байгаа цагт  энэ талаас, санхүүгийн талаас нь  хөшүүргүүдийг нь ингэж хийгээд, бодит секторын байгууллагуудынхаа асуудлыг ярихаар нөгөө талаас нь ярьдаг, ингээд энэ хоёр эцсийн дүн дээр  нэг цэгт уялдаж байдаг ийм л бодлогын чиглэл, уялдааг бид нар энд хангаж өгөх ёстой. 


Тийм учраас энэ талаас манай энэ тогтоолын төсөл дээр ажиллаж байгаа хүмүүс саяын юмнуудыг нэмээд цаашаа явсан нь дээр. Баярлалаа.


Ж.Батсуурь: Гарамгайбаатар гишүүн үг хэлье.


Б.Гарамгайбаатар: Тогтоол байх нь зөв байх аа, би түүн дээр санал нэг байна. Тогтоол гарахдаа сая Дэмбэрэл гишүүний хэлдэгчлэн нэлээн тодорхой гарах ёстой байх. Ялангуяа Санхүүгийн зохицуулах хороо ажлаа тайлагнаад цаашид хийх ажлаа. Сая төлөвлөсөн ажлаа танилцуулж байна. Гэхдээ энэ ажил бол ингэж явахгүй ээ. Сангийн яам, Монголбанктай хамтарч ажиллах Санхүүгийн зохицуулах хорооны оролцоог их сайн хангах асуудал дээр Байнгын хороо тодорхой шийдэл гаргаж өгөхгүй бол Монголбанк, Сангийн яамныхан бол үнэхээр чихнийхээ хажуугаар өнгөрөөчих, энэ олон жил үргэлжилж байгаа ажил. Үүнээс чинь болоод тэр санхүүгийн зах зээлийн нөхцөл байдал  өнөөдөр яг тэр 90:20 гэдэг хувь дээрээ яваад байгаа, өөрчлөгдөж өгөхгүй байгаа. Үүнийг л өөрчлөх ёстой. Тэгэхгүйгээр Санхүүгийн зохицуулах хороонд мянга үүрэг даалгавар өгөөд, мянга ажилд нь үнэлэлт, дүгнэлт өгөөд ямар ч үр дүн гарахгүй.  Хамгийн гол нь тэр ажил хийх боломжийг нь хаагаад байгаа улсууд дээр илүү анхаарал тавих ёстой. Энэ чиглэлээр тогтоол дээрээ бүр хатуу тусгаж өгөөсэй гэж ингэж бодож байна.


Хоёрдугаарт, жижиг, дунд үйлдвэрлэлийн зээлийн батлан даалтын сан, энэ үнэт цаасны  төвлөрсөн хадгаламжийн төв гэх мэтийн ажлууд дээр нэлээд анхаарал тавихгүй бол болохгүй. Би Байнгын хорооны даргад анхааруулж хэлэхэд гайхаад байгаа юм. Шинэчилсэн, шинэчлэлийн Засгийн газар гарч ирээд намууд яам, Тамгын газруудыг хувааж авахдаа яагаад сангууд уруу МАН-ын гишүүд ороод байгааг би гайхаад байгаа юм. Энэ дээр Байнгын хороо анхаарах ёстой. Энэ их сонирхолтой юм харагдаад байгаа юм, үүнийг анхаараарай гэж ингэж хэлье.


Ж.Батсуурь: Ганхуяг гишүүн үг хэлье.


Д.Ганхуяг: Ерөнхийдөө гишүүдтэй адилхан санал хэлэх гээд байна л даа. Монголбанк, Санхүүгийн зохицуулах хороо, Засгийн газар үүний үйл ажиллагааны уялдаа маш их муу байгаа юм. Тэгээд манай Санхүүгийн зохицуулах хороо уг нь хуулиар хариуцдаг ажил нь маш чухал ажил хариуцдаг.  Үнэт цаасны зах зээл, банк бус санхүүгийн сектор, даатгал, хөрөнгө оруулалт гээд маш чухал асуудал хариуцдаг. Тэгээд ерөөсөө цаасны ажил ихтэй, хэдэн хүмүүс цалин авдаг, бодитой үр дүн гарахгүй л байгаад байгаа юм. Өөрөөр хэлбэл Монголбанк, Санхүүгийн зохицуулах хороо, Засгийн газрын үйл ажиллагааг л уялдуулах ажлыг нэн тэргүүнд хийх шаардлагатай байгаа юм.


Өнөөгийн хүчинтэй байгаа хууль тогтоомжийн хүрээнд Монголбанктай холбоотой хууль, үнэт цаасны зах зээлтэй холбоотой хууль тэгээд Засгийн газар. Ингэхгүй бол  үнэхээр зохицуулалтаа хийж чадахгүй байна. Жишээлбэл, Хөрөнгийн биржийн хүмүүс, үнэт цаасны зах зээлтэй холбоотой байгууллагын хүмүүсийг нь Засгийн газар,  улс төрийн намууд тавьдаг.  Тэгээд нэг ийм байдалтай.  


Өнөөдөр Эдийн засгийн байнгын хорооноос гарах гэж байгаа тэмдэглэлийг тогтоол болгоё, нэгдүгээрт.


Хоёрдугаарт, агуулгыг нь өөрчлөх хэрэгтэй. Энэ арай жаахан тунхаглалын чанартай байна гэж ингэж хэлэх байна. 


Хөрөнгийн биржийн хувьчлал гэж олон жил ярьсан. Тэгээд Улсын Их Хурал нь шийддэггүй.  Тэгсэн мөртлөөсөө шийдээд Засгийн газартаа, эсхүл холбогдох байгууллагууд нь  тэр шийдвэрийг гаргаж өгдөггүй, тэгсэн мөртлөө яриад байдаг нэг ийм асуудал байгаа.


Ашигт малтмалын тухай хууль батлагдаж байсан  2006 онд, тэнд уг нь их чухал заалт оруулсан юм, тэр үед Нямдорж гишүүн Улсын Их Хурлын дарга байлаа. Стратегийн ордуудын 10-аас доошгүй хувийг Монголын хөрөнгийн биржээр хувьцаа гаргахдаа эргэж худалдаж авах. Ер нь төрийн өмчийн компаниудад хөрөнгийн зах зээл дээр тоглолт хийх, хувьцаа худалдаж авдаг, худалддаг ийм эрхийг өгөхгүй бол  үнэхээр төрийн өмчит уул уурхайн салбарын компаниудаас юм хараад хэцүү байгаа юм. Тэгээд хувьцаат компани болохыг хувьчлал гэж ойлгоод яриад байдаг. Улсын Их Хурлаас ийм шийдвэрээ гаргаж өгдөггүй ийм асуудал байгаа юм.


Дараа нь тэр Лондонгийн биржтэй үнэхээр техникийн хамтын ажиллагаа юм уу? Эсхүл толгой компани, охин компанийн гэрээ юм уу? Үүнийг Эдийн засгийн байнгын хороо үзмээр байгаа юм.  Дэлхий дээр өнөөдөр хөрөнгийн зах зээл дээр байгаа  мөнгөний төлөө бүх улс орны хөрөнгийн биржүүд өрсөлдөж байгаа шүү дээ.  Одоо Торонтогийн хөрөнгийн бирж дээр жишээлбэл уул уурхайн салбарт босож байгаа, хөрөнгийн зах зээлээс босож байгаа мөнгөний  60 гаруй хувь нь босож байгаа. Тэгэхэд ганцхан Хөрөнгийн биржтэй заавал хамтарч ажилладаг нь ямар ч учиртай юм. Өөрөөр хэлбэл Монгол Улсын тухайд хөрөнгийн зах зээлийг заавал улс орноос сураад, хойноос нь дагаад, нэхээд яваад байх шаардлагагүй. Өөрсдөд нь баялаг байгаа. Тийм учраас хөрөнгийн зах зээл дээр улс төржилгүй шиг  хувьчлаад, тэнд хувьцаагаа арилждаг компаниудынх нь удирдлагаас бүрэлдсэн удирдах зөвлөл маягийн юм нь  Хөрөнгийн бирж дээр чанартай компанийг хувьцаа гаргах, түүнийг нь хийгээд ингээд явахгүй бол эрх ашгийн зөрчилтэй явахгүй байгаад байгаа юм. Энэ чинь хамгийн чухал зах зээл шүү дээ, бид нарын зах зээлийн эдийн засгийн нийгэмд.  Тийм учраас энэ дээр бараг дахиж ажлын хэсэг гаргах хэрэгтэй. Одоо юу болох вэ гэхээр  хөөрхий албан тушаалын  хэрүүлд орчихсон явж байна л даа. Өмнөхийг нь сольсон, одоо дахиад солих гэж байгаа, дахиад солино гээд.  Ийм л юм болоод байна. Тэгэхээр төр засаг талдаа саяын ярьдаг З байгууллага, Монголбанк, Санхүүгийн зохицуулах, Засгийн газрын ажил үүргийн уялдааг холбогдох хуулиуд нь гарчихсан, нэг үзэж хараад ойлгомжтой болгохгүй бол  чоно үүрэндээ өлзийтэй гэгчээр Монголбанк, Санхүүгийн зохицуулах хороо чинь Улсын Их Хурлын Эдийн засгийн байнгын хорооны харьяа. Тэгээд ажил нь уялддаггүй. Тэгээд доголдсон ийм мотортой ингэж яваад байдаг.  


Эрдэс баялгийн бирж байгуулна гээд уг өмнөх Засгийн газрын үед шийдвэр гарсан, тэр нь юу болсон бол. Өнөөдөр бид нар ганцхан худалдан авагчидтай. Төмрийн хүдрийг 30-40 хувиар /хугацаа дуусав/.


Ж.Батсуурь: Ганхуяг гишүүнд  1 минут нэмье. Уг нь бүрэн өгч байгаа 1 минут байхгүй л дээ.


Бат-Эрдэнэ гишүүн үгээ хэлье.


Д.Бат-Эрдэнэ: Гишүүдийн хэлсэн үгтэй саналууд давхцаж байна. Тэгээд өнөөдөр Санхүүгийн зохицуулах хороо, Эдийн засгийн байнгын хороотой ажлаа улам уялдуулж, улам нягт ажиллах шаардлагатай болж байгаа байх. Шаардлагатай тогтоолуудыг гаргуулахад тодорхой саналуудыг  шууд Нарантуяа дарга оруулж ирэх ёстой байх гэж бодож байна. Ганхуяг гишүүний хэлж байгаа саналуудыг дэмжиж байна. Яг энэ үед  Хөрөнгийн биржээ бид нар маш сайн анхаарч ажиллах ёстой. Тэгэхээр Хөрөнгийн бирж дээр банкуудаас элдэв төсөл бичсэн зээлийн бичиг баримт бүрдүүлж байхын оронд нэмэлт хувьцаа гаргах замаар хөрөнгө босгодог. Үүнийг Монгол Улсын Хөрөнгийн бирж дээр хийгдэх энэ ажлыг Санхүүгийн зохицуулах хороо маш сайн дэмжих ёстой гэж бодож байна.


Хаана ч өнөөдөр мөнгө шаардлагатай бол өөрийнхөө компанийнхаа  20-30 хувийг нэмэлт хувьцаа гаргаж, мөнгө босгодог жишиг байдаг шүү дээ. Үүнийг бид нар нийт бизнес эрхлэгчдэдээ ойлгуулах хэрэгтэй. Энэ талыг нь дэмжих ёстой.  Дэмжих шаардлагатай эрх зүйн орчныг нь бүрдүүлэх шаардлага байгаа бол Эдийн засгийн байнгын хороотой нягт сайн ажиллах ёстой.


Өнөөдөр Хөрөнгийн биржийн ажил маань эдийн засгийн хямралын энэ үед улам идэвхжээд ажиллаж байх энэ цаг үед  телевизээр харж байхад манай өдрийн 10 сая төгрөгийн арилжаа явагддаг бүхэл бүтэн Монгол Улсын хэмжээнд нэг бирж маань ингэдэг бол Санхүүгийн зохицуулах хороо та бүхний ажилтай холбоотой гэж та бүхэн маань эмзэглэж харж явах ёстой.  Яг энэ Хөрөнгийн бирж маань идэвхжиж байх үед  энэ дээр яаж ажиллах вэ гэж хүмүүс ойлголт авах гээд эрэлхийлж байх үед нь  өнөөдөр Хөрөнгийн биржийн хувьчлалын асуудал, Хөрөнгийн биржийн дарга нарын нэг иймэрхүү асуудлууд дээр өнөөдөр цаг өнгөрөөгөөд байна. Энэ  дээр Санхүүгийн зохицуулах хорооны удирдлагууд бүх ажилтнууд маш сайн анхаарч ажиллах ёстой байх аа гэж бодож байгаа юм.


Хөрөнгийн биржийг цаашид нь яаж ажиллуулах юм, хувьчлах юм уу? Тодорхой хэсгийг нь хувьчлах юм уу?  Эсхүл энэ хүмүүст нь үүрэг даалгавар өгөөд ажиллуулах юм уу гэсэн асуудлуудыг Санхүүгийн зохицуулах хороо өөрсдөө санал гаргаач ээ. Өөрсдөө энэ дээр идэвхтэй ажиллаач гэж хэлмээр байна. 


Мөн хуульд ашигт малтмалын  хамгийн том ордуудын 10 хувийг Монголын хөрөнгийн биржээр арилжаална гэсэн Монгол Улсын хуулийн заалт байгаа.  Үүнийг яагаад хэрэгжүүлэхгүй байгаа юм бэ? Үүнийг хэрэгжүүлэхгүй байгаа хариуцлагыг Санхүүгийн зохицуулах хороо  цаашдаа хариуцах ёстой гэж бодож байгаа юм. Өнөөдөр Оюутолгой, Таван толгой гэж баахан хэл ам дагуулсан, баахан улс төржүүлсэн, одоо үүнийг л явчихвал Монгол Улс маань гайгүй болчихно гэсэн тэр хий хоосон мөрөөдөл, яриа, бужигнааныг үүсгээд байгаа асуудлыг бид нар хуулийнхаа хүрээнд Оюутолгойн хувьцааг, Таван толгойн хувьцааг бусад стратегийн ордуудын хувьцааны  10 хувийг Хөрөнгийн бирж дээр  гаргах ёстой. Өнөөдөр лангуу хамаарахгүйгээр, лангуун дээр байгаа бүтээгдэхүүн ямар байгаагаас болж тэр дэлгүүрийн эргэлт сайн байдаг шиг өнөөдөр Монголын хөрөнгийн бирж дээр дэлхийн том Оюутолгой, Таван толгой гээд гадныхан шуураад байгаа, бидний хэрүүл ам болоод байгаа төслүүдийн тодорхой хувьцааг гаргах ажлыг эрчимжүүлэх хэрэгтэй. Ингэснээрээ санхүүгийнхээ зах зээлийг босгож, бизнес эрхлэгчээ, монгол хүмүүсээ бас энэ бүхнийг эрх мэдлээр биш, хэн нэг нь улс төрд орж, эрх мэдэлтэй болсон нэг бүлэглэлийн хүмүүс шийддэг биш, бүх монгол хүмүүс өөрсдөө энэ эзэмших эрхийг нь нээж өгөх үүргийг нь үүрэгжүүлсэн байгаа. Бүгдээрээ оролцох эрхтэй, худалдаж авах эрхтэй.  Тэгээд үүнийг нь хийх ажлыг нь өөрсдөө хариуцаад, хариуцлагаа хүлээгээд тодорхой санал гаргаад ажиллаач ээ. Хүндрэлүүд байгаа байх. Гэхдээ үүнийг Санхүүгийн зохицуулах хороо, Эдийн засгийн байнгын хороотой энэ цаг үед хамгийн ойр нягт ажиллаж, энэ тулгамдаад байгаа асуудлуудыг шийдвэрлэхэд тодорхой арга хэмжээнүүдийг авч санаачилга гаргаж ажиллах ёстой гэж бодож байна. Баярлалаа.


Ж.Батсуурь: Батхүү гишүүн үгээ хэлье.


Г.Батхүү: Баярлалаа. Гишүүдийн гаргаж байгаа саналтай санал нэг байгаа. Байнгын хороо тэмдэглэл биш тогтоол гаргах ёстой. Энэ тогтоол их тодорхой асуудлуудыг тодорхой хугацаанд шийдэх ийм тогтоол гараасай гэж бодож байна. Одоогийн гарах гэж байгаа энэ хувилбараар бол жишээ нь хөтөлбөрийг 2015 оны 5 дугаар сард багтаан Улсын Их Хуралд өргөн мэдүүл. Тэгээд цаашдаа байдаг л нэг тийм тогтоол гарах гээд байна. Би юу гэж хэлэх гээд байна вэ гэхээр энэ эдийн засгийн хүндрэлтэй байгаа гэж бидний нэрлээд байгаа, зарим нь хямрал гэж нэрлээд байгаа энэ цаг үед хамгийн мөнгөтэй болох, эдийн засгаа зөв залж авч явах, дотоодод байгаа эдийн засгаа, өөрөө өөрийгөө сэргээх  боломж энэ санхүүгийн зах зээл байх ёстой. Бид нар бол гаднаас мөнгө олох гэж хайгаад гүйгээд байхаас илүүтэй, дотооддоо байгаа нөөц бололцоогоо ашиглахын тулд санхүүгийн зах зээлийг жинхэнэ утгаар нь хөгжүүлэх ёстой. Ингэхийн тулд  энэ улс орны эрх ашиг гэдэг юман дээр бүгдээрээ нэгдмээр байгаа юм. Тэгээд тэр нам, энэ нам, ийм яам, тийм дарга, сайд гээд тал тал тийшээ хараад суучихгүй. Энэ ажлыг зохион байгуулах ёстой газар бол би Эдийн засгийн байнгын хороо, Улсын Их Хурал гэж ойлгож байгаа.


Манай Байнгын хороо энэ ажлаас ухарч болохгүй. Би ямар санал гаргах гэж байна вэ гэхээр, ерөөсөө энэ тодорхой байгууллагууд, тухайлбал Засгийн газар, Монголбанк, Сангийн яам болон энэ санхүүгийн зах зээлтэй холбоотой Хөрөнгийн бирж зэрэг бүх  байгууллагуудын үйл ажиллагааг уялдуулж байгаа, хууль эрх зүйн орчинд  ямар хүндрэл байна? Уялдуулахгүй байгаа ямар  шалтаг, шалтгаан байна вэ гэдгийг бид нар одоогийн байгуулагдсан ажлын хэсгийг үргэлжлүүлж ажиллуулаад, энэ хаврын чуулганы хугацаанд наадмаас өмнө бид нар сонсох ёстой. Түүнээс дараа жил дахиад 2016 оны хавар тайланг нь сонсохдоо энэ асуудлыг эргээд яриад сууж баймааргүй байна дарга аа. 


Тэгэхээр би бол энэ тогтоол хугацаатай, тодорхой чиглэлүүдтэй, үүрэгтэй,  энэ хамтарч ажиллаж байж болж байгаа, болохгүй байгааг Байнгын хороон дээр тодорхой яриад, эрх зүйн талаасаа ямар нэгэн доголдол байгаа бол түүнийг нь зохицуулж өгье, хүн дээрээ ямар нэгэн асуудал байгаа бол  үүнийг нь бид нар шийдэж өгье. Тэгээд энэ хаврын чуулганаар бид нар энэ асуудлыг дахиж ярихаар, Баярсайхан гишүүний ахалсан  энэ ажлын хэсгийн хугацааг цааш нь сунгаж, үүрэг, чиглэлийг нь өөрчлөөд тодорхой болгож өгье гэсэн ийм санал байна. Бид нар энэ дээр хугацаа алдах эрх байхгүй шүү. Бид нар дараа 16 оны хаврыг хүлээх хугацаа бидэнд байхгүй. Тийм учраас би заавал энэ чуулганы сүүлээр ч гэхгүй, энэ ажлын хэсэг үнэхээр ажиллаад саналаа оруулж ирж чадах юм бол 5 дугаар сард  багтаагаад энэ асуудлыг, тогтоол дээрээ бол хаврын чуулганд багтааж танилцуул гэдэг тодорхой саналуудтай. Энэ ажлын хэсэг дээр нэмж орох хүмүүс байвал нэмж ороод, тэгээд улс төрийнхөө багийг авч тавьж байгаад улс орноо бодоод хамтраад ажилламаар байна. Энэ бол бидэнд агуу боломж шүү.  Энэ зах зээл хөгжиж байгаа энэ оронд, тэр дундаа уул уурхайтай. Одоо бид нар том аж ахуйн нэгжүүдийн хувьчлалын асуудал гээд яригдаж байна. Хэн нэгэн хүн, аль нэгэн гадаад, дотоодын компани аваад явчихдаг, тэгээд тэр авчихлаа,  энэ авчихлаа гээд дотроо баахан биенийгээ муу хэлээд, хэвлэлээр байлдсаар байтал тэр авсан аж ахуйн нэгж нь ч үнэлгээгүй, хэнд ч хэрэггүй ийм юм болохгүйн тулд хамгийн зөв хувьчлал бол Хөрөнгийн биржээр хувьцаа гаргаж хувьчлах. Энэ рүү л орох ёстой. Хувийн компаниуд ч ялгаагүй. Одоо банкнаас мөнгө гуйж явах биш,  гаднаас мөнгө зээлж явах биш. Компанийнхаа хувьцааг гаргаад түүнийг нь хөрөнгийн зах зээл дээр зөв ойлголтыг бий болгоод, түүнээс хувьцаа худалдаж авч хүмүүс амьдардаг бололцоо бүрдүүлмээр байна. 


Одоо уурхай дээр тээвэр хийж байгаа компаниуд гэхэд хүн болгон 5 машинтай. Бүгдийг нь нийлүүлээд нэг том тээврийн компани байгуулаад, өөрөө машин оруулж ирээд,  5 машинтай гэр бариад говьд очиж амьдардаг биш, тэр компанийн хувьцааг худалдаж аваад тэр компани оруулсан хөрөнгөөр нь техник, технологийн шинэчлэлтээ хийгээд явдаг ийм л юмнуудыг бид нар  Монголд хэвшүүлмээр байна шүү дээ. Баярлалаа.


Ж.Батсуурь: Гишүүд үгээ хэлж дууслаа. Тогтоолтой холбоотой санал хэлсэн гишүүдийн саналыг тусгаж, тогтоолыг ажлын хэсгийн ахлагч Баярсайхан энэ тогтоол дээрээ агуулгаараа энэ З заалт нь байна. Тэгэхдээ саяынхыг бас эзэнжүүлэх,  зарим зүйлийн хугацааг  тодорхой болгох олон саналууд хэллээ. Энэ саналуудыг тусгаад энэ тогтоолоо зарчмын хувьд батлах уу. 


Тогтоолын төслийг ажлын хэсэг  дараагийн Байнгын хороогоор  оруулж ирэх үү. Тэгвэл  дараагийн хурал дээр тогтоолын төслийг дахиж оруулж ирж, дараагийн Байнгын хорооны хурал дээр энэ тогтоолын төслийг оруулж ирж хэлэлцье. 


Нямдорж гишүүн саналаа хэл дээ, саяын асуудалтай холбоотой.


Ц.Нямдорж:  Би Санхүүгийн зохицуулах хорооны эрх зүйн байдлын тухай хууль гэдгийг чинь Хуулийн яам боловсруулаад, Их Хурал батлаад, шинэ байгууллага бий болоод хэдэн жил болж байгаа юм.  Тэгээд энэ хууль нь Монголд анх гарсан Дэлхийн банкны тусламжтайгаар билүү? Зөвлөгөөгөөр хийгдсэн хууль. Цоо шинэ эд байгаа юм, энэ. Энэ шинэ удирдлага томилогдоод энэ хуулийн хүрээндээ өөр ажлууд хийхээр зэхэж байгаа юм шиг байна. Ийм нөхцөлд энэ Санхүүгийн зохицуулах хорооны нөхдүүд Их Хурлаас нэг ийм шийдвэр гаргамаар байна гэсэн саналаар ажлын хэсэгт өгөөд, ажлын хэсэг түүнийг нь сайн үзэж, дахин боловсруулалт хийгээд, тэгээд тайланг хэлэлцсэнтэй холбогдуулаад  Байнгын хорооны ч байж магадгүй, дорвитой гэж үзэх юм бол Их Хурлын тогтоолын төслийн хэлбэрт оруулаад тэгээд цаг алдалгүй энэ Байнгын хороонд дахиад нэг танилцуулах хэрэгтэй.


Өнөөдөр яах вэ тогтоол гаргая гэдэг дээрээ Байнгын хороо санал нэгдчихлээ. Ямар тогтоолыг хэнээр гаргуулах вэ гэдгээ ажлын хэсэг Баярсайхан гишүүн оролдож байгаад та нар тэндээ нэг бодооч. 


Ж.Батсуурь: Ингээд ажлын хэсэг тогтоолын төсөл оруулж ирье.  Ер нь Санхүүгийн зохицуулах хорооноос ийм үүрэг чиглэл гээд Ажлын хэсэг сонссон, авсан байгаа. Саяын үүрэг чиглэлийг ойлгосон.


Асуудлаа хэлэлцэж дууслаа. Тогтоолын төслийг оруулж ирье ажлын хэсэг.


Дараагийн асуудалд оръё.


Үндэсний статистикийн хорооны 2014 оны үйл ажиллагааны тайланг сонсъё. 


Үндэсний статистикийн хорооны 2014 оны үйл ажиллагааны тайланг  Үндэсний статистикийн хорооны дарга Мэндсайхан танилцуулна.


С.Мэндсайхан: Эрхэм гишүүд та бүхний энэ өдрийн амар амгаланг айлтгая.  Монгол Улсын статистикийн тухай хуулийн дагуу жил бүрийн үйл ажиллагааны тайланг хэлэлцүүлэхээр журмын дагуу та бүхэнд дэлгэрэнгүй тайланг хүргүүлсэн учраас би товчхон гол гол зүйлүүд дээр мэдээлэл хийе гэж бодож байна.


2014 онд бид нар орон нутгийн статистикийн байгууллагын чадавхыг бэхжүүлж, орон нутгийн хэрэгцээ шаардлагад нийцсэн статистик тоон мэдээллийг гаргахад чанарын өөрчлөлт гаргах энэ гол зорилгыг дэвшүүлэн тавьсан. Энэ бол өнөөдөр  улс бүсийн түвшний статистик тоон мэдээллээс дутахгүй хэмжээнд орон нутгийн түвшинд статистик тоон мэдээллийг  ашиглах, үүн дээрээ тулгуурлаж орон нутгийн хөгжлийн бодлогоо тодорхойлох, түүний үр дүнг үнэлэх үйл ажиллагаа сүүлийн жилүүдэд илт нэмэгдэж байгаа нь бидэнд ажиглагдаж байгаа.


Тийм учраас баг, сум, аймгийн түвшинд ямар төрлийн статистик тоон мэдээ шаардлагатай байна вэ гэдэг судалгааг дэлгэрэнгүй байдлаар авч, энэ дээр анализ хийсэн. Мөн түүнчлэн бидний хуулиар гаргах ёстой 48 багц үзүүлэлтүүд дотроос өнөөгийн хэрэгцээ, шаардлагыг хэрхэн хангаж байгаа, нэмэлт шаардлагыг тооцсоны үндсэн дээр  48 багц үзүүлэлт, 82 бүлэг үзүүлэлт, 346 үзүүлэлтийг бид нар гаргах шаардлагатай юм байна гээд энэ бүх үзүүлэлтүүдийн өнөөгийн түвшинд  ашиглаж байгаа аргачлал арга зүйд нэгдсэн мониторинг хийх ажлыг өөрсдийн хүчээр болон олон улсын экспертийн группүүдтэй хамтран хийлээ. Ингэснээр ойрын жилүүдэд  аргачлал арга зүйг боловсруулах, сайжруулах, үзүүлэлтүүдийг тооцох энэ нэгдсэн дүр зураг гарсан нь бидний ажлын нэг үр дүн байлаа.


Нөгөө талаасаа энэ хүрээнд 2010, 2011, 2012, 2013 оны 4 жилийн түвшинд хэдийгээр бид бүхэн улсын хэмжээний, бүсийн хэмжээний дүн гаргахаар цуглуулдаг боловч яг аймгаар нь, багаар нь, сумаар нь  задаргааг гаргаж нийтэд  тархаадаггүй байсан энэ үзүүлэлтүүдийг мөн задалж гаргалаа. Мөн түүнээс гадна зарим шаардлагатай мэдээллүүдийг нөхөж олгох байдлаар аймаг бүрээр статистик товчоо гэж 4 жилийн статистикийн эмхэтгэлийг гаргасан. Энэ эмхэтгэл өнөөдөр аймаг, сумын түвшинд статистик тоон мэдээллийг хэрхэн ашиглаж болох вэ гэдэг  чухал гарын авлага болсон ажил гэж хэлж болно.


Үндэсний статистикийн хорооны хувьд хуулиар хүлээгдсэн тооллого, судалгаануудыг бүрэн хэрэгжүүлж гүйцэтгэсэн.  2014 оны хувьд  олон улсын хувьд З тусдаа хийдэг байсан, манай хувьд ч гэсэн хоёрыг нь хийгээд, нэгийг нь хийдэггүй байсан З том судалгааг нийлүүлж,  1 том судалгаа болгож, нийгмийн үзүүлэлтийн түүвэр судалгаа нэрээр зохион байгуулсан. Энэ судалгааны үр дүн, тооцоог гаргаж нийтэд тархаасан байгаа. 


Бидний хувьд 2013 оны тайланг хэлэлцүүлэх үед Эдийн засгийн байнгын хорооноос өгсөн үүрэг даалгавар, тусгагдсан нэг томоохон ажилд нэлээн анхаарал тавьж ажилласан. Энэ юу вэ гэхээр төрийн байгууллагуудын тоон мэдээллүүдийн нэгдмэл байдлыг хангах, мэдээллийн сангуудын уялдааг хангах гэсэн ийм даалгаврыг бид бүхэн авсан. Энэ хүрээнд бид нар Монгол Улсын 1604 багийн, нийслэлийн 152 багийн түвшинд тус тусдаа байдаг саланги өрхийн бүртгэлийг улсын хэмжээнд нэгдсэн нэг бүртгэлтэй болгосон. Ингэснээрээ Монгол Улсын иргэд өнөөдрийн байдлаар 2 сая 900 гаруй мянган хүний давтагдахгүй, яг өнөөгийн бодитой мэдээлэл, тэр хүмүүсийн ажил хөдөлмөр эрхлэлт, эрүүл мэнд, амьдрах орчинтой холбоотой мэдээллийн нэгдсэн сантай болсон. 


Энэ сан гэхээсээ илүү аль нэг баг дээр шинээр хүн шилжиж ирэхэд тэр хүн заавал үндсэн багаасаа шилжүүлэх, материалаа авалгүйгээр өөрийнхөө мэдээллийг шууд онлайнаар багийн Засаг даргын түвшинд шилжүүлэх бололцоо боломжтой болсон. Энэ мэдээллийн санг Улсын бүртгэлийн ерөнхий газар, Боловсролын яам, Хууль зүйн яам, Батлан хамгаалах яам болон бусад байгууллагуудын мэдээллийн сантай уялдуулж, давхцалыг арилгах ажлыг хийж байна.


2014 оны хувьд Үндэсний статистикийн салбар үүсэж хөгжсөний  90 жилийн ой байсан. Тийм учраас энэ ойг бид нар баяр ёслолын гэхээсээ илүү Монголын статистикийн алба ямар түвшинд хүрсэн бэ гэдгийг олон улсын байгууллагаар үнэлүүлэх ийм ажлыг бүтэн жилийн хугацаанд хийсэн. Европын орнуудад хийгддэг энэ ажил, аргачлал арга зүйн дагуу Европын статистикийн комисс, Европын эдийн засгийн зөвлөл, Ази, Номхон далайн нийгэм, эдийн засгийн комисс зэрэг  олон улсын 4 байгууллага хамтарч энэ аргачлалын дагуу үнэлгээг хийж, энэ нь Ази, Номхон далайн орнуудын хувьд анхны байсан. Тийм учраас энэ туршлагыг Азийн орнуудад дэлгэрүүлэх энэ ажлыг  27 оны статистикийн байгууллагын удирдлагуудыг Улаанбаатарт урих замаар танилцуулж, арга хэмжээ хийсэн. Ингэснээрээ Монгол Улсын статистикийн систем хууль, эрх зүйнхээ хувьд өнөөдрийн үйл ажиллагаагаа явуулж байгаа аргачлал, арга зүйн хувьд, гаргаж байгаа бүтээгдэхүүний чанар, хэрэгцээ, шаардлагыг хангаж байгаа гэсэн энэ бүхий л байдалд цогц үнэлгээ хийж, үүнийг цаашид улам сайжруулах талаар  зөвлөмжүүдийг өгсөн байгаа. 


Эцэст нь нэг зүйлийг хэлэхэд 2011-15 онд албан ёсны статистикийг хөгжүүлэх 2 дахь удаагийн хөтөлбөр хэрэгжээд дуусаж байгаа. Тийм учраас хуулийн дагуу бид нар 2016-2020 онд хэрэгжүүлэх хөтөлбөрийг боловсруулах ажлыг олон улсын статистикийн байгууллагуудын сүүлийн үед мөрдөж байгаа жишиг, хандлагын дагуу  бэлдэж боловсруулсан байгаа. Мөн түүнчлэн хууль, эрх зүйн орчныг боловсруулах чиглэлээр олон улсын статистикийн байгууллагуудад тавигддаг үндсэн 10 зарчмыг бүрэн тусгах, одоогийн үйл ажиллагааг илүү боловсронгуй болгох ийм нэмэлтийн төслийг боловсруулах ажлыг хийж байна.


Эцэст нь 2014 оны үйл ажиллагаатай холбогдуулж хэлэхэд статистикийн байгууллагын үйл ажиллагаа хуулиар хүлээгдсэн үүргээ бүрэн дүүрэн хангасан гэж бид бүхэн өөрсдийгөө үнэлж байгаа. Гэхдээ Байнгын хороогоор тайлан хэлэлцүүлж байгаатай холбогдуулаад бодит байдлыг танилцуулах нь зүйтэй байх гэж бодож байна. Сүүлийн жилүүдэд ялангуяа 2012, 2013, 2014 онуудад  7-9 тэрбумын төсөв батлуулж, эндээсээ жил болгон бид нар миллиард  700-гаас өнгөрсөн жил гэхэд 2.4 тэрбум төгрөгийн хэмнэлтийг гаргасан. Зарим талаараа дутуу санхүүжигдсэн. Энэ байдал цаашид үргэлжлэх юм бол статистик тоон мэдээллийн хэрэгцээ шаардлагыг хангахад нэлээн хүндрэлтэй байдал бий болох асуудал үүсгэж байгааг анхааралдаа авахыг  хүсье. Энэ тал дээр Байнгын хороонд харьяалагддагийн хувьд энэ тал дээр эрхэм гишүүдийг дэмжлэг үзүүлж ажиллахыг хүсье.


Би түрүүн хэлсэн. Хөтөлбөрийн дараагийн хувилбар, хуулийг хэрэгжүүлэх тал дээр мэдээж бид нар Байнгын хороотой хамтран ажиллаж эхэлсэн байгаа болно.


Ж.Батсуурь: Мэндсайхан даргад баярлалаа. Ингээд  Үндэсний статистикийн хорооны 2014 оны үйл ажиллагааны тайлан хэлэлцэж байгаатай холбогдуулаад оролцож байгаа ажлын хэсгийг танилцуулъя.


Мэндсайхан- Үндэсний статистикийн хорооны дарга, Р.Содхүү-  мөн Хорооны дэд дарга,  Т.Гантөмөр- Төрийн захиргаа, удирдлагын газрын дарга,  Б.Бадамцэцэг-   Нэгдсэн бодлого, хамтын ажиллагааны газрын дарга,  Б.Ганбат- Бүртгэл, тооллого, мэдээллийн газрын дарга, Эрдэнэсан- Макро эдийн засгийн статистикийн газрын дарга, Д.Оюунчимэг- Хүн ам, нийгмийн статистикийн газрын дарга гэсэн ийм бүрэлдэхүүнтэй ажлын хэсэг оролцож байна.


Тайлантай холбогдуулж ажлын хэсгээс гаргасан санал, дүгнэлтийг Улсын Их Хурлын гишүүн Ц.Баярсайхан танилцуулна.


Ц.Баярсайхан: Үндэсний статистикийн хорооны  2014 оны үйл ажиллагааны тайланг Байнгын хороогоор хэлэлцэхтэй холбогдуулаад ажлын хэсэг бас урьдчилж уулзалт зохион байгуулсан. Энэ уулзалтаас  бид бас тодорхой чиглэлээр үйл ажиллагааны тайланг сонссоны хувьд  чиглэл өгөх нь зүйтэй гэж үзсэн байгаа. Түрүүн гишүүд бас санал гаргаад Байнгын хорооны тогтоол болгоё гэсэн. Тэгээд тогтоол дээр хариуцах эзэнтэй, цаг хугацаатай, завсар нь бас тодорхой хэмжээнд үр дүнг нь Байнгын хороон дээр сонсох бололцоотой байдлаар томьёолно.


1. Статистикийн тухай хууль батлагдаад нэлээн удаж байгаа. Тийм учраас Монгол Улсыг хөгжүүлэх бодлогууд, хөтөлбөр, статистикийн хөгжлийн чиг хандлагатай уялдуулж Статистикийн тухай хуульд нэмэлт, өөрчлөлт оруулахаар ажиллаж байгаа. Үүнийг богино хугацаанд Улсын Их Хурлаар оруулж, хэлэлцүүлж батлуулах.


2.Сая бас Мэндсайхан дарга хэллээ. Улсын статистикийн салбарыг 5, 5 жилээр төлөвлөсөн үндэсний хөтөлбөрийг Улсын Их Хурал баталж ирсэн. Тэгээд энэ 15 он бол 1 таван жилийн хөтөлбөр дуусаж байгаа. Тийм учраас энэ хөтөлбөрийн хэрэгжилтийг хангаж,  2016-2020 онд хөгжүүлэх хөтөлбөрийн төслийг боловсруулж, Улсын Их Хуралд өргөн барих ёстой. Энэ дээр цаг хугацааны чиглэл өгье гэж тогтож байгаа.


З.Төрийн захиргааны төв байгууллагуудын статистикийн мэдээллийн нэгдмэл байдлыг хангах, өөрөөр хэлбэл яамдын авдаг дотоод мэдээ, тайланд бас давхардал байдаг. Нөгөө талаасаа статистикийн байгууллагатай хамтарч аргачлалыг баталдаг. Төрийн мэдээллийн нэгдмэл сангийн сүлжээг байгуулах шаардлагатай гэж үзэж байгаа. Дээр нь энэ 2015 онд хүн ам, орон сууцны 2015 оны завсрын тооллого хийх ёстой. Энэ тооллогыг  уламжлалт  10 жилийн тооллого шиг биш, бүртгэлд суурилсан маягаар тоолъё гэсэн бэлтгэл хангаж байгаа юм байна. 


Энэ дээрх чиглэлүүдээр Байнгын хороо чиглэл өгөх нь зүйтэй гэж үзэж байгаа.  Тэгээд шийдвэрийг Байнгын хороогоор хэлэлцэх явцад гишүүдээс гарсан саналууд, бусад холбогдох зүйлийг оруулаад батлах бололцоотой гэж үзэж байна. Баярлалаа.


Ж.Батсуурь: Ажлын хэсгээс гаргасан санал, дүгнэлтийг сонслоо.  Тайлан болон ажлын хэсгээс гаргасан санал, дүгнэлттэй холбогдуулж асуулт асуух гишүүдийн нэрийг авъя. Тлейхан гишүүнээр тасаллаа. Гарамгайбаатар гишүүн асуултаа асууя.


Б.Гарамгайбаатар: Надад нэг их асуулт байхгүй. Мэндсайхан даргаас ганцхан юм асуух гэсэн юм. Энэ статистикийн тайлан мэдээгээ дотооддоо танилцуулахаас гадна гадаад талд танилцуулдаг байх. Тэгэхээр Монгол Улсын Хөдөлмөрийн гавьяаны улаан тугийн одонт гэдэг хэрэг болдог юм болов уу? Би социализмын үеийн ийм юмандаа буцаад орчхов уу гэж хараад байх юм. Та энэ дээр, энэ үнэхээр хүч өгдөг юм уу? Гадна талд ч гэсэн.


Ж.Батсуурь: Мэндсайхан дарга.


С.Мэндсайхан: Бид нар энэ жилийн тайлан дээрээ одонгийн тэмдгийг тавьсан юм.  90 жилийн түүхэнд бас Их Хурлын харьяа байгууллагууд дотроос анх удаагаа төрийн байгууллагууд дотроос төрийн одонгоор шагнуулсан гэдэг бол энэ салбарын ажлын үр дүнг олон, олон жилийн хүмүүсийн хувь нэмрийг үнэлсэн хэрэг байх аа. Тийм учраас түүхэн архив болж байгаа жилийн тайландаа бид нар оруулах уу, яах вэ гэж байгаад оруулсан. Ер нь бол энэ шагнал авсан гэдэг бол олон улсын түвшинд манай байгууллага уруу ханддаг үнэлэмжид бас таатайгаар нөлөөлдөг. Монголын төр бол статистикаа их ойлгож дэмжиж, үйл ажиллагааг нь үнэлдэг юм байна гэсэн  мянган хүний хийдэг ажлыг 110 хүн хийгээд ийм үр дүнд хүрдэг юм байна гэдгээр нь бас үнэлдэг гэж хэлэхэд буруудахгүй байх аа гэж бодож байна.


Ж.Батсуурь: Нямдорж гишүүн асуултаа асууя.


Ц.Нямдорж: Энэ мал тоолдог  статистикийг үнэн мэдээлэл гаргадаг, худал мэдээлэл гаргадаг маргаан салдаггүй л дээ. Одоо энэ та нар энэ малын тоог гаргахдаа  дээр үеийнх шиг тоолж гаргаж чадаж байна уу, эсхүл баримжаагаар аваад, эзнээс нь асуугаад, танайх хэдэн малтай вэ гэж асуугаад явж байна уу?  Сүүлийн үед энэ малын тоо толгой огцом нэмэгдлээ гэж ярьцгаагаад, бараг баяр тэмдэглэх нь холгүй байх юм.  Яг амьдрал дунд байгаа хүн юу ярьж байна вэ гэхээр наад малын тоо худлаа гарч байгаа. 200-гаас дээш малтай айлд, хүнд банк зээл өгдөг болчихсон учраас малынхаа тоог зохиомлоор өсгөөд банкнаас зээл аваад байгаа юм гэж ярьж байгаа. Би үүнийг их ортой болов уу гэж бодоод байгаа юм.  Гэнэт л  50-60 сая хүрээд байдаг.  Би багадаа  тооллогын үеэр мал их тоолж байсан хүн л дээ. Дээр үед  айл, айл дээр нь очоод хамаг малыг нь цуглуулж байгаад нэг бүрчлэн тоолдог байсан юм. Одоо тэр байхгүй болчихсон гэдэг нь маргашгүй үнэн.  Та нар яаж тоогоо гаргаж байна вэ?


Ж.Батсуурь: Мэндсайхан дарга хариулъя.


С.Мэндсайхан: Мал тооллогын чанар дээр бид нар анхаардаг. Жил болгон мал тооллого явуулж байгаа. Гэхдээ ер нь мал тооллогын ажлыг зохион байгуулах олон жилийн туршид бий болсон туршлагын дагуу энэ ажлыг зохион байгуулж байгаа боловч баг, сумын түвшинд зохион байгуулалттай хийсэн тоог нэгтгэсэн байдлаар зарладаг ийм хялбархнаар энэ ажлыг бид нар явуулахгүй байгаа. Ялангуяа  2011, 2012, 2013, 2014 оны хувьд Монгол Улсын мал бүхий  200 гаруй мянган иргэний хамгийн сүүлийн тооллогоор 209922 өрхийн хэнийд нь хэдэн  тооны мал, ямар төрлийнх вэ? ямар насных вэ? Худалдаж авсан нь хэд вэ? Өнгөрсөн жилийн төл нь хэд вэ гэсэн бүх ангиллаар бүртгэл байгаа. Тэгэхээр энэ тооллогын мэдээллийг авсны дараа өмнөх жилийн тухайн өрхийн тоон мэдээлэлтэй харьцуулж шалгадаг. 


Нөгөө талаасаа Монгол Улсын хэмжээнд мал аж ахуйгаас гарч байгаа бүтээгдэхүүний үйлдвэрлэл, боловсруулалт, тэр дотроо мах, арьсны  боловсруулалт, энэ бүтээгдэхүүний дүн баланстай уялдуулж гаргадаг. Гэхдээ яг бодит байдал дээр бүх  1604 баг дээр, бүх айл өрхүүдээр нүдлэн тоолох ажлыг бүрэн дүүрэн хийдэг энэ цаг бас болоогүй байна. Энэ өнөөдөр бодит байдал дээр орон нутгийн төсвөөр энэ ажлыг хийх ёстой. Багийн Засаг даргад сардаа  15-20 литр бензиний нормтой байгаа. Нэг суман дээр  400 мянган төгрөгийн төсөвтэй байгаа тохиолдолд энэ ажлыг хийхэд нэлээн хүндрэлтэй байгаа гэдгийг би хүлээн зөвшөөрнө. 


Гэхдээ сүүлийн үед харин банк манай энэ мал тооллогын мэдээллийн санг ашигладаг болсноор, хэнийх хэдэн толгой малтай байна вэ гэдэг бидний тооллогын мэдээллийг ашигладаг болсноор, мал тооллогын дүнг биднээс шууд авах биш, мал тооллогын явцад нь мониторинг хийх, хяналт тавих, зарим газруудад тэр тооллогыг явуулахад нь хүн хүчний болон техник, бензин шатахуунаар тусалдаг иймэрхүү хандлага бий болж, нэмэгдэх хандлага байгаа.


Ж.Батсуурь: Тлейхан гишүүн асуултаа асууя.


А.Тлейхан:  Баярлалаа. Статистикийн хорооны ажил төрлийг бид нар байнга анхаарч мэдэрч байгаа. Бидэнд мэдээлэл байнга ирдэг. Сүүлийн жилүүдэд бас техникийн шинэчлэл хийгдэж, энэ тооцооллын арга, гаргаж байгаа мэдээлэл бодитой болж байгаа гэж бид итгэж явдаг. Тэгэхдээ бас ажил хийж байгаа хүмүүст алдаа  дутагдал байдаг. Миний байнга ярьдаг нэг зүйл байгаа. Тэр сайжирч өгөхгүй л байгаад байгаа. Юу вэ гэхээр,  хөдөлмөр эрхлэлтийн мэдээлэл бодит байдлаас дандаа гажиж гардаг.  Хамгийн сүүлийн мэдээллээр  33 мянган хүн ажилгүй байна гэсэн л юм яваад байх шиг байна. Энэ бол огт худлаа зүйл шүү дээ. Бүртгэлтэй хэдэн хүнийг  авдаг байх л даа. Тэр идэвхтэй хэдэн хүн очдог байх. Бүртгэлгүй хэд байгаа юм бэ? 33  мянган хүн ажилгүй биш, түүнээс хэд дахин их байгаа. Магадгүй  10 дахин их ч байж магадгүй. Түүнийг бодитой болгож болдоггүй юм уу. Аргачлал нь буруу байдаг юм уу? Юу нь буруу байгаа юм. Яагаад бодит байдлыг хэлж болохгүй байгаа юм. Монгол Улсын ЗЗ мянган хүн ажилгүй гэвэл хүмүүст инээдтэй юм болно шүү дээ. Би жил болгон л тайлан хэлэлцэхэд ярьдаг юм. Энэ дээр эргэлт гаргах боломж байна уу? Үгүй юу? Бодитой гаргах.


Хоёр дахь асуулт, би бас байнга ярьдаг. Эрчим хүчний баланс гэж бид хийх ёстой гэж ярьдаг. Хуульд ч өөрчлөлт оруулсан. Эрчим хүчний гүйцэтгэлийн баланс, ирээдүйн баланс гэж гаргаж байх ёстой гэж. Өнөөдөр бид нар ямар ч баримжаа байхгүй. Хүн болгон дур зоргоороо шинжлэх ухааны үндэслэл муутай баахан тооцоо хийж байгаа шүү дээ. Тэнд ч эрчим хүч хэрэгтэй, энд ч гаргана гээд цээжний пангаар л ярьдаг. Уг нь Статистикийн хороо тэр салбарын яамтай хамтарч гаргасан бодитой судалгаа тооцоон дээр үндэслэж бид нар баланс гаргаж байх ёстой юм л даа. Бусад орнууд тэгдэг байсан. 1990 он хүртэл Монгол Улс тэгж явж ирсэн. 90 оноос хойш л ийм замбараагүй байдалд ороод, дур зоргоороо хүмүүс ярьдаг ийм байдалд орчихсон юм. Энэ баланс хийгдэж байна уу? Үгүй юу? Хуульд орсон, би санаж байна. Хэрэгжиж байна уу? Үгүй юу. Хэрэгжихгүй байгаа бол хэдий үеэс эхлэн хэрэгжих вэ гэсэн хоёр дахь асуулт байна.


Гурав дахь асуулт, түрүүн Мэндсайхан дарга дурдаад өнгөрөх шиг боллоо.  300 гаруй хүн ажилладаг юм байна.  Түүнээс 100-гаад нь төвд нь  байдаг юм байна, бусад нь орон нутагт байдаг юм байна. Олон хүнтэй ажиллаж байгаа юм байна.  Мэдээж ажил хийж байхад бэрхшээл байж таарна. Ялангуяа хямралын үед бүр хүндрэлтэй байдаг байх. Статистикийн хороо Их Хурлын харьяа, тэр тусмаа Эдийн засгийн байнгын хороонд харьяалагддагийн хувьд ажил явуулахад учирч байгаа бэрхшээлүүд юу байна вэ? Нэгэнт тайлан хэлэлцэж байгаатай холбогдуулан ний нуугүй ярьж, асуудлаа шийдүүлж авах нь зүйтэй.  Сая та зардал бага байгаа юм шиг дурсаад өнгөрлөө. Өөр ямар асуудал байгаа юм, техник хангамж, хүн хүч, санхүү, эдийн засаг бүх зүйлүүдээ ил тод, ний нуугүй ярьж, шийдэх ёстой. Мэдээж Монгол Улс дандаа л мөнгөгүй, дандаа л эдийн засгийн хямрал гэж байхгүй шүү дээ. Өнөөдөр болдоггүй юмаа гэхэд цаашдаа болох ёстой. Тийм учраас энэ чиглэлээрээ  гаргах гэж байгаа шийдвэр дотор тодорхой юм тусгуулж, тогтоол гаргах  гэж байгаа. Үүндээ оруулж цаашдаа ажил хийх нь зүйтэй гэж бид нэг талаасаа шаардлагатай тавих ёстой, нөгөө талаасаа ажил хийж байгаа хүмүүсээ бас тодорхой хэмжээгээр нийгмийн асуудлыг нь шийдэж, ажил хийх боломжоор нь хангаж байж үр дүн гарахаас биш, дандаа шаардсанаар ажил явахгүй гэдгийг ойлгож байгаа.


Тийм учраас энэ дээр тодорхой юм байвал хэлж, ойлгуулж, цаашдынхаа шийдвэрт тусгаж, шийдвэрлэхэд нь дэмжлэг авах ёстой гэдэг ийм З зүйлийг тодруулж асуумаар байна. Баярлалаа.


Ж.Батсуурь: Мэндсайхан дарга хариулъя.


С.Мэндсайхан: Тлейхан гишүүний 1, З дугаар асуултад би хариулъя. 2 дугаар асуултад манай Нэгдсэн бодлого, хамтын ажиллагааны газрын дарга Бадамцэцэг хариулъя.


Нэгдүгээрт, хөдөлмөр эрхлэлтийн мэдээлэл ойлгомжгүй худлаа байна гэдгийг би Тлейхан гишүүнд хэлэхэд, энэ бол бидний тайлбарлаж ойлгуулж чадаагүйгээс юм уу? Энэ ташаа ойлголт байгаа юм. Албан ёсны статистикаар бид нар түүвэр судалгаа хийгээд, улиралдаа хэчнээн хүн ажилгүй байна вэ гэдгийг түүвэр судалгаагаар улирлаар, хагас жилээр, жилээр гаргаж байгаа. Хажуугаар нь өнөөдөр тэр ажилгүй хүмүүс, зарим нь ажилтай мөртлөө давхар хэчнээн хүн хөдөлмөрийн биржид хандаад ажил хайж байна вэ гэж. Тэгээд нэг нь бол  ажилгүйчүүдийн тоо. Жишээлбэл ажилгүйчүүдийн тоо албан ёсны статистикаар бид нар байнга зарлаж байсан юм бол юу вэ гэхээр,  2012 онд 94.7 мянган хүн, 2013 онд 94 мянга гаруй хүн,  2014 онд 95.9 мянга гээд энэ нэг л тоог зарлаж байгаа. 


Харин бүртгэлтэй ажилгүйчүүдийн тоо бол  2012 онд 35.8  мянган хүн,  2013 онд 42.8 мянган хүн, өнгөрсөн онд 37 мянган хүн бүртгүүлчихсэн, ажил хайж байгаа ийм хүмүүс гэсэн ийм хоёр төрлийн статистик байгаа нь  ойлгомжгүй байдлыг бий болгоод байх шиг байгаа юм. Энэ дээр бид нар хойшдоо илүү ойлгомжтой болгох тал дээр анхаарна.


Хоёрдугаар асуултыг Бадамцэцэг хариулъя.


Б.Бадамцэцэг: Баярлалаа. Эрчим хүчний балансыг байгуулах чиглэлээр нэлээн хэд хэдэн ажлуудыг өнгөрсөн оноос хойш эхлүүлээд байгаа. Манай байгууллагын хувьд  2010 онд  олон улсын  нийтлэг аргачлалын дагуу эрчмийн баланс байгуулах аргачлалыг холбогдох яамтай хамтарч баталсан. Үүний дараагаар хуульд тодотгосон нэмэлт орсон байгаа. 


Статистикийн хороо жил бүр эрчмийн балансыг бүрэн утгаар нь байгуулахгүй ч гэсэн нүүрс, дулаан, цахилгаан гээд голлох бүтээгдэхүүнүүдээр нь тусгайлсан  балансуудыг байгуулаад явж байгаа. Энэ оны хувьд болохоор байгаль орчин, эдийн засгийн дансны нэгдсэн системийн хүрээнд эрчим хүчний дансыг байгуулах арга зүйн асуудлыг судлаад, боловсруулах шатандаа явж байгаа. Энэ ондоо бас эрчим хүчний дансыг туршилтын журмаар байгуулах энэ ажлыг үндсэнд нь хийхээр төлөвлөсөн байгаа. Ер нь бол эрчмийн асуудал бол үйлдвэрлэл, эдийн засгийн  үйлдвэрлэлтэй, эдийн засгийн өсөлттэй шууд холбогддог гэдэг утгаараа энд манай байгууллагын хувьд анхаарал тавьж ажиллана. Ирэх оноос бас эрчмийн балансыг холбогдох байгууллагуудтай байгуулах мэдээллийн эх үүсвэрийн чиглэлээр хамтарч ажиллахаар төлөвлөж байгаа.


Ж.Батсуурь: Мэндсайхан дарга


С.Мэндсайхан: Тлейхан гишүүнд талархлаа илэрхийлье. Ер би олон зүйлийг хэлж болохоор байна. Бидний хувьд З зүйлийг тодотгож хэлмээр байна. Өнөөдөр Монгол Улсын хэмжээнд статистикийн албанд З00 хүн ажиллаж байгаа.  Төвдөө 110 хүн, хөдөөгийнхөө хэлтсийнхнийг оруулах юм бол 300 хүн. Ингээд бусад  байгууллага, бусад төрийн сангийн төлөөлөгч, багийн Засаг дарга нартай хамжиж энэ том ажил, албыг хашиж байгаа. Тийм учраас өнөөдөр бид нар ядаж суманд хөл болох нэг хүнтэй байхгүйгээр ийм мэдээллийн хэрэгцээ шаардлагатай эрин зуунд ажиллана гэхээр тун төвөгтэй байгаа юм.


Орон нутгийн түвшинд анхны мэдээлэл цаг хугацаандаа, бүрэн зөв, үнэн байхгүй бол мянга түүнийг сайн аргачлал, арга зүйгээр нэмж, хасаад, үржүүлж, хуваагаад үр дүнтэй, чанартай гарахгүй учраас нэгдүгээр асуудал бол хүн хүчний асуудал. Сүүлийн үед орон тоог цомхотгоно гэдэг дотор бас яг хэлмэгдэж байгаа салбар бол  статистик байгаа гэж хэлж болно.


Хоёрдугаарт, хөрөнгийн асуудал. Тоон мэдээллийн хэрэгцээ шаардлага жил болгон нэмэгдэж байгаа. Төсөв хөрөнгө ялангуяа сүүлийн жилүүдэд хөрөнгө оруулалтын хувьд дандаа “0” төгрөгтэй. Тэгээд нэг ч компьютер авах бололцоо боломж байхгүй.  Ийм учраас ажил төрөл гүйцэтгэхэд туйлын хүндрэлтэй байна. 


Гуравдугаар асуудал бол статистикийн байгууллага дангаараа тоо мэдээллийг гаргахаас илүү яамдууд, бусад агентлагуудтай хамтарч албан ёсны тоо мэдээллийг гаргадаг. Гэтэл өнөөдөр манай хууль, эрх зүйн хувьд хэн дуртай нь тоон мэдээллийг гаргаад нийтэд цацдаг. Тэндээс хэн дуртай нь  аль нэгэн яам, байгууллагаас авдаг. Тэр мэдээ нь бас аргачлал, арга зүйн хувьд батлагдсан, батлагдаагүй аргачлалуудаар авсан, чанаргүй байдаг учраас ойлгомжгүй, мэдээллийн зөрүүтэй байдлыг нийгэмд бий болгож байгаа ийм зүйл байгаа. Тийм учраас албан ёсны статистикийн хувьд 346 үзүүлэлтүүдийг бид нар гаргана гэж байгаа бол тэр  346 үзүүлэлтийг Үндэсний статистикийн хороо хүлээн зөвшөөрсөн гэж тооцоод Үндэсний статистикийн хорооноос л авдаг. Тэр мэдээлэл нь худлаа байх юм бол Үндэсний статистикийн хороо хариуцлагаа хүлээдэг ийм тогтолцоо уруу явах юм бол манай ажил нэлээн их ойлгомжтой болно.


Нөгөө талаар байгууллага болгонд өөрсдийн мэдээллийн сантай. Тэр мэдээллийн сангууд нь хоорондоо холбогдоогүйгээс болоод тоон мэдээллийн зөрүүтэй байдал асар их байгаа. Тийм учраас сая Байнгын хорооноос өгөх чиглэл, үүргийн хүрээнд ч дурдагдаж байна. Төрийн мэдээллийн статистик  тоон нэгдмэл байдлыг хангах энэ сангуудын нэгдсэн сүлжээг бий болгох гэдэг асуудал үнэхээр бидний ажилд маш тулгамдсан зүйл байгаа. Энэ талаар Их Хурлаас шийдвэр гаргах, магадгүй би бол хувь хүнийхээ хувьд  6 жил энд ажилласан хүнийхээ хувьд юу гэж хэлж байна вэ гэхээр бүртгэл, статистикийн байгууллага хоёр бол Монголын нөхцөлд хамгийн эхний ээлжид нэгдмэл нэг байх ёстой юм байна гэж бодож байгаа. Бүртгэл дээр суурилж статистик байна. Гэтэл бүртгэл нь тусдаа, статистик нь тусдаа. Хоёулаа нэг ажлыг тус тусдаа хийгээд байдаг, энэ хоёр мэдээлэл нь хоорондоо зөрүүтэй байдаг. Иймэрхүү асуудлуудаар бас дэмжлэг үзүүлж, шийдвэр гаргаж өгвөл бидний ажилд маш том дэмжлэг болно. Энэ талаар бид нар нэмэлт мэдээлэл, тайлбар, үндэслэлүүдийг гаргаж өгөхөд бэлэн байна. Баярлалаа.


Ж.Батсуурь: Гишүүд асуулт асууж дууслаа. Ажлын хэсгээс ирүүлсэн тогтоолоор өгөх үүрэг, чиглэлийн төслийг танилцуулъя.


1.Монгол Улсыг хөгжүүлэх дунд болон урт хугацааны бодлого, хөтөлбөр статистикийн хөгжлийн дэлхийн чиг хандлагатай уялдуулан Статистикийн тухай хуульд нэмэлт, өөрчлөлт оруулж, Улсын Их Хуралд хэлэлцүүлэх.


2. Монгол Улсын Их Хурлын 2011 оны  12 дугаар сарын 1-ний өдрийн 59 тоот тогтоолоор батлагдсан Монгол Улсын статистикийн салбарыг 2011-15 онд хөгжүүлэх үндэсний хөтөлбөрийн хэрэгжилтийг хангаж,  2016-2020 онд хөгжүүлэх хөтөлбөрийн төслийг боловсруулан Улсын Их Хуралд хэлэлцүүлэх.


З. Төрийн захиргааны төв байгууллагуудын статистик мэдээллийн нэгдмэл байдлыг хангах, үйл ажиллагааны давхардлыг арилгах үүднээс бүртгэл, статистикийн байгууллагуудын уялдааг хангах, төрийн мэдээллийн нэгдмэл сангийн сүлжээг байгуулах замаар бүртгэлд суурилсан хүн ам, орон сууцны 2015 оны завсрын тооллогыг чанартай зохион байгуулах гэсэн ийм чиглэлүүд тусгасан байна.


Гишүүд үүнтэй холбогдуулж, мөн тайлан тавьж байгаатай холбогдуулж үг хэлье. Үг хэлэх гишүүд нэрээ өгье.  Тлейхан гишүүнээр тасаллаа. Энхтүвшин гишүүн үгээ хэлье.


Ө.Энхтүвшин: Би З дахь асуудалтай холбоотой  үг хэлэх гэж байна. Төрийн нэгдмэл сангийн сүлжээг байгуулах замаар бүртгэлд суурилсан хүн ам, орон сууцны  15 оны завсрын тооллогыг чанартай зохион байгуулж явуул гэдэг ийм чиглэл өгөх юм байна.


Тэгэхээр энэ чинь зөвхөн манай Байнгын хорооны шийдвэр гараад ингээд явчих юм уу? Үүний зардал яах юм. Эсхүл ийм юм явуулна гэсэн угаасаа байгаа билүү? Тэгвэл үүнийг  заавал манай Байнгын хороон дээр ийм юм явуул гэхээр хуультай юм бол 15 ондоо түүнийгээ явуулаад, мөнгө нь суучихсан юм бол явуулна биз. Энэ бол хэрвээ хуультай юм бол ингэх  хэрэг байна уу? Батсуурь дарга аа. 


Ж.Батсуурь: Энэ нэгдмэл байдлыг хангах гэж ажлын хэсгээс оруулж байгаа саналын төслийг танилцуулсан юм. Үүнтэй холбогдуулж тогтоол батлахдаа үүгээр ажлын хэсэг дахиж ажиллах байх.  


Нямдорж гишүүн үгээ хэлье.


Ц.Нямдорж: Тэр завсрын тооллого гэдэг юмны зардал төсөвт суугаад  хуулиндаа байдаг юм бол үүнд орж хэрэггүй юм шиг санагдаад байх юм. 


Ж.Батсуурь: Энэ завсрын тооллого он тооллоороо хийгдэх ёстой хугацаандаа хийгдээд явах ёстой. Тийм учраас үүнийг заавал  нэмээд, тодотгоод байх шаардлагагүй байж магадгүй. Тэгэхдээ ажлын хэсэг хэлэлцэж оруулж ирсэн санал байна. 


Одонтуяа гишүүн үгээ хэлье.


С.Одонтуяа:  Би асуултан дээр хэдэн зүйл асуух гэж байгаад хоцорчихлоо. Надад тусгайлан дараах зүйлүүдээр тодорхой тоо баримт, статистикийн мэдээ, мэдээллийг ойрын үед өгөөч гэж хүсэж байна. Энэ  ямар тоо баримт вэ гэхээр одоо Улсын Их Хурлаар Гэр бүлийн тухай хууль хэлэлцэгдэж байгаа. Энэ Гэр бүлийн тухай хуульд би хэд хэдэн зарчмын саналуудыг оруулахаар бэлтгээд, надад статистикийн тоо баримтууд хэрэгтэй байгаа. Энэ бол 2014 оны байдлаар жишээ нь би сая сониноос харлаа. Монгол Улсад  17 мянган гэр бүл салсан байна гэсэн ийм тоо байна. Ер нь энэ гэр бүлийн асуудлаар гэр бүл салалтын талаар надад ямар баримтууд байна, өгөх хэрэгтэй. Өмнөх онуудтай харьцуулсан, ер нь өмнөх онуудтай харьцуулахад хэдэн хувиар өсөөд байгаа юм? Ер нь дэлхийн бусад улс орнуудтай харьцуулахад хүн амтай нь харьцуулахад энэ өндөр тоо юм уу? Хэр хавьцаа байна вэ гэсэн энэ тоонуудыг надад гаргаж өгөөч ээ.


Ер нь бол шүүхийн шийдвэрээр хэрэг шийдэгдэж байгаагийн  80 хувь нь гэр бүл салалтын асуудал шийдэгдээд байна гэх юм. Би үүнийг гайхаж байна. Энэ бол үнэхээр аюултай тоо шүү гэдгийг хэлмээр байна. Тэгээд энэ талаар надад мэдээлэл хэрэгтэй байна.


Хоёр дахь асуудал бол, Гэр бүлийн хуульд би санал оруулах гэж байгаатай холбоотой өрх толгойлсон эмэгтэйчүүдтэй холбоотой мэдээлэл ямар мэдээлэл байна, ирүүлэх хэрэгтэй. Одоо яг хэд байгаа юм бэ? Энэ  өмнөх онтой харьцуулахад хэд байна. Би бол 3 жилийн өмнө  81 мянга гэсэн тоо харж байсан. Тэгэхээр одоо энэ хэд болсон юм бэ? Тэгээд өрх толгойлсон эмэгтэйчүүдийн өрхийн орлогын эх үүсвэр нь яг юу юунаас бүрдээд байгаа юм. Жишээлэхэд хүүхдүүд нь насанд хүрээгүй бол энэ хүмүүс чинь энэ амьдралаа авч, залгуулж явдаг юм. Би бас энэ хүүхдийн тэтгэмжийн сантай холбоотой санал оруулах гээд байгаа юм. Жишээлбэл, тэтгэмж авахад шүүхийн шийдвэр гарчихсан хэрнээ ерөөсөө  14 хувь нь л хэрэгжиж байгаа. Бусад  86 хувь бол ямар ч тэтгэмж авахгүйгээр амьдралаа залгуулж байна гэсэн үг. Тэгэхээр энэ ээжүүд чинь юугаараа яаж амьдраад байдаг юм бэ? Хүүхдүүд нь гэмт хэрэгт холбогдоод янз бүрийн асуудлууд үүсээд байгаа. Тэгэхээр энэ асуудлуудын талаар тоо баримтууд хэлж өгөөч.


Ер нь ядуурлын түвшинд байгаа хүмүүсийг ангилаад үзэхээр голдуу л эмэгтэйчүүд их өртөж байна гэж байна. Энэ чиглэлээр надад статистикийн тоо баримт байх юм бол би саналаа боловсруулахад надад дөхөм байгаа юм. Ийм саналыг хэлэх гэсэн юм.


Ж.Батсуурь: Тлейхан гишүүн үгээ хэлье.


А.Тлейхан: Баярлалаа. Ажлын хэсгээс оруулж ирсэн тогтоолын төслийг зарчмын хувьд дэмжиж байна. Сая зарим гишүүд хэллээ. Тэр хуульд байгаа зүйлүүд шаардлагагүй байх аа гэж. Тухайлбал, Нямдорж гишүүний хэлсэн орон сууцны тооллого байх шаардлагагүй байх нь зөв байх. Гэхдээ гишүүдээс гарсан саналуудыг томьёолж энэ тогтоолын төсөлд оруулж өгөх нь зөв байх аа гэж бодож байна. Тухайлбал, миний асуусан статистикийн хорооны ажил явуулахтай холбогдсон дэмжлэг энэ дотор байх нь зүйтэй байх. Түүнийг оруулах ийм саналтай байна. Баярлалаа.


Ж.Батсуурь: Гишүүд үгээ хэлж дууслаа. 


Ингээд тогтоолын төсөлтэй холбогдуулаад  гишүүдээс гаргасан саналуудыг ажлын хэсэг тусгаад тогтоолын төслийг  дахиж боловсруулж, гишүүдэд тараая. Тэгээд дараагийн Байнгын хорооны хурлаар төслөө батлуулах ажлыг ярья.


Ингээд Статистикийн тайланг хэлэлцэж дууслаа. 


Дараагийн асуудалд оръё. Эдийн засгийн байнгын хорооны 2014 оны 4 дүгээр сарын 7-ны өдрийн 03 тоот тогтоол байгаа юм. Ажлын хэсэг байгуулах тухай. Хотыг дахин хөгжүүлэх тухай хуулийн төсөл болон холбогдох бусад хуулийн төслүүдийг Улсын Их Хурлын чуулганы хуралдаанаар хэлэлцүүлэх бэлтгэл хангах Байнгын хорооны санал, дүгнэлтийн төсөл боловсруулах үүрэг бүхий ажлын хэсгийг дараах бүрэлдэхүүнтэй байгуулсугай гэж. Энэ ажлын хэсгийг Гарамгайбаатар гишүүн ахалж байсан юм билээ. Тэгээд Гарамгайбаатар гишүүн бичгээр албан ёсоор саналаа гаргаж, энэ ажлын хэсгийг ахлах боломжгүй байгаа тухайгаа ирүүлсэн. Тийм учраас ажлын хэсгийг дахиж шинэчлэн байгуулах шаардлага байгаа юм. 


Энд Батхүү гишүүнээр ахлуулж, ажлын хэсгийг шинээр байгуулъя гэсэн санал байна. Өөр саналтай гишүүн байна уу. Өөр санал байхгүй бол Батхүү гишүүнийг энэ ажлын хэсгийг ахалж, ажлын хэсгээ дахин байгуулах тогтоол гаргуулъя.


Дараагийн асуудалд оръё. Монгол Улсын эдийн засаг, нийгмийг 2014 онд хөгжүүлэх үндсэн чиглэлийн биелэлтийг хэлэлцэх асуудал байгаа. Энэ асуудлыг хэлэлцэхтэй холбогдуулаад манай бусад 6 Байнгын хорооноос санал, дүгнэлт ирсэн байгаа. Аюулгүй байдал, гадаад бодлогын байнгын хороо хэлэлцэж дүгнэлтээ ирүүлээгүй байгаа. Тийм учраас үүнийг хойшлуулах уу? Нэг Байнгын хорооны санал, дүгнэлт ирээгүй байна.  Ажлын хэсэг гараад ажиллаж байгаа. Бусад Байнгын хороодын ирүүлсэн санал, дүгнэлтийг нэгтгэсэн байгаа. Аюулгүй байдал, гадаад бодлогын байнгын хороо хурлаараа хэлэлцэнэ гэсэн. Өчигдрийн хуралдаанаар хэлэлцэж чадаагүй. Тийм учраас энэ асуудлыг хойшлуулъя.


Нямдорж гишүүний микрофоныг өгье.


Ц.Нямдорж: Төсвийн тогтвортой байдлын хууль, Өрийн удирдлагын хуулиудыг чинь  Эдийн засгийн байнгын хороо хэлэлцэж оруулсан биз дээ, ер нь. Тэгээд Эдийн засгийн байнгын хорооноос гадуур Төсвийн тогтвортой байдлын хуульд нэмэлт, өөрчлөлт оруулах хуулийн төсөл өргөн мэдүүлэгдээд хэлэлцэгдээд Байнгын хороогоор дэмжигдээд явж байна шүү дээ.


Ж.Батсуурь: Таны саналыг хүлээж авч байна. Урьд өмнө нь анх тэр хуулиудыг батлуулахад Эдийн засгийн байнгын хороогоор хэлэлцээгүй юм билээ. Тэгээд  Тамгын газар Их Хурлын даргаас манай Байнгын хорооны хуваарьт оруулаад хэлэлцүүлэх шаардлагатай гэвэл бид дараагийн Байнгын хорооныхоо хурлаар хэлэлцүүлье.


Урд өмнө нь тэр хуулиуд батлагдахдаа  Эдийн засгийн байнгын хороогоор орж хэлэлцэгдээгүй. Төсвийн байнгын хороогоор  хэлэлцэгдээд явдаг. 


Баярлалаа.


Ингээд өнөөдрийн Байнгын хорооны хуралдааныг өндөрлөж байна. Байнгын хорооны хуралд  идэвхтэй оролцсон гишүүдэд баярлалаа.


Дууны бичлэгээс буулгасан:


ПРОТОКОЛЫН АЛБАНЫ


ШИНЖЭЭЧ 






Д.ЦЭНДСҮРЭН 

